
КъыщIагъэкIым  хохъуэ

Къэбэрдей-Балъкъэр Республи-
кэм и Iэтащхьэ КIуэкIуэ Казбек 
хъуэхъукIэ захуигъэзащ «Кав каз 
Ищхъэрэм и лъэпкъхэм я зэныб-
жьэгъугъэ» лъа къуэ ры гъажэ 
спор тымкIэ зэ хьэ зэ хуэм и къы-
кIэлъыкIуэ Iы хьэу мы махуэхэм 
Къэбэрдей-Балъкъэрым щекIуэ-
кIым и къызэ гъэ пэ ща кIуэхэмрэ 
спорт смен хэмрэ.

РЕСПУБЛИКЭМ и Iэтащхьэм и 
 хъуэхъум щыжеIэ: «Кавказ Ищхъэ-
рэм и лъэпкъхэм я зэныб жьэгъу -
гъэ» зэхьэзэхуэр къызэзы гъэ пэща-
хэмрэ абы хэтхэу, пщIэ зыхуэсщIхэ! 
Си гуапэу иджыри зэ хьэщIэкIэ фIы 
Къэбэрдей-Балъкъэр Республикэм, 

Республикэм зыщызыгъэпсэхуну къакIуэ туристхэм я 
бжыгъэм иужьрей илъэсхэм хэпщIыкIыу зэрыхэхъуар 
иджыблагъэ жиIащ Къэбэрдей-Балъкъэрым экономикэ 
зыужьыныгъэмкIэ и министр Рахаев Борис.

«ИУЖЬРЕЙ илъэситхум республикэм къакIуэ ту ристхэм я 
бжыгъэм хуэди 2,2-кIэ хэхъуащ. Дызэрыт илъэсым и япэ 
мазихым ди щIыпIэхэм зыщагъэпсэ хуну къэкIуащ цIыху 
мин 621-м щIигъу - ар процент 12,9-кIэ нэхъыбэщ ипэ 
илъэсым зэрыщытам нэхърэ», - щыжиIащ Рахаев Борис 
республикэм и Iэтащхьэм деж Стратегие зыужьыныгъэмрэ 
лъэпкъ проектхэмкIэ щыIэ советым и зэIущIэм. 

Къыхэдгъэщынщи, 2022 гъэм Къэбэрдей-Балъкъэрым 
зыщагъэпсэхуну къэкIуа туристхэм я бжыгъэр  мелуан 1,2-м 
щIигъуащ. Республикэм и туризмэм пыщIа IэнатIэхэм абы-
хэм хуащIа Iуэхутхьэбзэ зэмылIэужьыгъуэхэм фейдэуэ сом 
мелард 11 къа хуищIащ. 2021 гъэм щыIа бжыгъэхэм нэхърэ 
ар процент 13,4-кIэ нэхъыбэщ.

Абы щыгъуэми, Къэбэрдей-Балъкъэрым и Iэтащхьэ 
КIуэкIуэ Казбек дызэрыт илъэсым и мэлыжьыхьым респуб-
ликэм и Парламентым Зэрызыхуигъэзам къы щыхигъэщауэ 
щытащ 2025 гъэм ирихьэлIэу ди щIы налъэм зыгъэпсэ-
хуакIуэ къакIуэ туристхэм я бжыгъэр мелуани 2-м нагъэсын 
мурад зэрыщыIэр.

Рахаев Борис зэIущIэм апхуэдэуи щыжиIащ 2023 гъэм 
лъэпкъ проектхэр гъэзэщIэным Къэбэрдей-Балъкъэрым 
сом мелард 11 зэрыщыхухахар, 2019 гъэм щыIа бжыгъэхэм 
нэхърэ ар хуэдитIкIэ зэрынэхъыбэр.

Дызэрыт илъэсым лъэпкъ проектхэр щIэгъэкъуэн яхуэ-
хъуу республикэм ухуэныгъэ, зэгъэпэщыжыныгъэ лэжьы-
гъэхэм, щIыпIэхэр зэIузэпэщ щIыным ехьэлIахэм, 
псэупIэхэр къэщэхуным сом меларди 7-м щIигъу тра-
гъэкIуэдэнущ. А Iуэхугъуэхэм къызэ щIаубыдэ объект зэ-
мылIэужьыгъуэу 80-м щIигъу.

Псалъэм папщIэ, абы хохьэ курыт еджапIэу 16, спортком-
плекс, IэрыщI мыл зытелъ, лъэрыжэкIэ къыщажыхьын 
 губгъуэ, лышх зыпкърытхэм щеIэзэ республикэ онкодис-
пансер, узыншагъэм щыкIэлъыплъ IуэхущIапIитI, жылэр 
псыкIэ къызэгъэпэщыным хуэу нэтIа объекту 16, нэгъуэщI-
хэри.

Абыхэм нэмыщI, спорт, еджэныгъэ, щэнхабзэ, медицинэ 
IуэхущIапIэхэр къызыхуэтыншэу зэгъэпэ щы жыным хуэгъэ-
за лэжьыгъэшхуэхэр щIыналъэм иджыпсту щрагъэкIуэкI. 

Апхуэдэуи дызэрыт илъэсым автомобиль гъуэгуу 
 километри 160-рэ хуэдиз, лъэмыжу, къалэхэм къапэзыкIухь 
гъуэгуу псори зэхэту метр 275-м нэблагъэ щыIэ мардэхэм 
кърагъэтIэсэнущ. Я мурадщ километр 80 зи кIыхьагъ уэ-
рамхэр къэзыгъэнэху линэхэр зэIузэпэщ ящIыну. 

Псори зэхэту Къэбэрдей-Балъкъэрым щолажьэ къэрал 
программэу 26-рэ, щIыналъэ проекту 45-рэ: ахэр лъэпкъ 
проекту щыIэ 12-м хохьэ. 

2019 - 2023 гъэхэм лъэпкъ проектхэм къыщыгъэ лъэгъуа 
Iуэхугъуэхэр гъэзэщIэным хуэгъэзауэ КъБР-м къыхуаутIып-
щащ сом мелард 47,5-рэ.

ХЬЭЩЫКЪУЕЙ  Олег.

УФ-м ЗыхъумэжыныгъэмкIэ и министерствэм пещэ дзэ Iуэху хэхар щекIуэкI 
щIыпIэхэм щыIэ ди сэлэтхэм хуатх тхыгъэхэр, хьэпшыпхэр, ерыскъыпхъэхэр яIэ-
рыгъэхьэным. 

УРЫСЕЙ Федерацэм зыхъумэжыныгъэмкIэ и министрым и унафэкIэ, пощт зэпыщIэ-
ныгъэхэмкIэ Фельдъегер управленэм къызэригъэпэщащ дзэ Iуэху хэхар щекIуэкI 
щIыпIэм щыIэ ди сэлэтхэм я деж корреспонденцэр нэгъэсыныр. 

Килограмми 10-м нэс посылкэхэр дзэм хэтхэм я деж ирагъэхь Урысейм и пощтым и 
 къудамэхэмкIэ. Посылкэр здевгъэхьынур: 103400, Москва къалэ, дзэ частым и  бжыгъэр, 
дзэм къулыкъу щызыщIэм и цIэр, унэцIэр, адэцIэр тету. 

Лъэпкъ зэкъуэтыныгъэр зыгъэбыдэщ
ди щIыналъэ дахэм фыкъызо-
гъэблагъэ!

Илъэс къэс Урысей Федерацэм и 
щIыналъэхэр зэпызыщIэу Кавказ 
Ищхъэрэм и гъуэгухэм махуэ куэд-
кIэ щрагъэкIуэкI лъакъуэрыгъажэ 
къызэдэжэр 1993 гъэм къы щы щIэ-
дзауэ къызэрагъэпэщ. Абы и марш-
рутыр ирокIуэ бгылъэ  гъуэгухэм, я 
кIыхьагъкIэ километр минрэ ны-
къуэм щIегъу.

УзыгъэгуфIэ Iуэхугъуэщ спортым 
текIуэныгъэхэр къыщызы хьахэр зэ-

рызыщамыгъэгъупщэр. Къэбэрдей -
Балъкъэрым и цIыху хэми фIыуэ 
ящIэж я хэкуэгъу гъуэ зэ джэхэр, икIи 
ирогушхуэ лъа къуэ рыгъажэ спор-
тым ехъу лIэ ныгъэ лъэщхэр щызиIэ, 
1972 гъэм Мюнхен щекIуэкIа Олимп 
джэгухэм щытекIуа, дунейпсо 
 чем пионатыр къэзыхьа Шыхъуэ 
 Борис. Совет Союзым и олимп 
 командэм абы щыгъуэ дуней псом 
ирагъэлъэ гъуащ я псэ быдагъыр 
зыхуэдэр, Хэкум фIылъагъу ны-      
 гъэу хуаIэр зыхуэдизыр, иужь кIэ 

щIалэгъуалэм ар щапхъэ яхуэ-
хъуащ. 

Хэкупсагъэрщ, лъэпкъ зэ-
къуэтыныгъэр гъэбыдэнырщ но бэ-
рей зэхьэзэхуэми лъабжьэ  хуэ хъур. 
Спортсмен цIэрыIуэхэм, лъакъуэ-
рыгъажэ спортым ипэ жы пIэкIэ ди-
хьэххэм епсалъэ кIэрэ, но бэ мыб-
деж кърихьэлIахэм  къаруущIэ абы-
хэм къыхалъ хьэнущ, я узыншагъэм 
щхьэпэ хуэ хъун щапхъэхэр къытра-
хынущ. 

Си фIэщ мэхъу Къэбэрдей -

Балъкъэрым и щIыпIэ дахэхэм ди 
хьэщIэхэм гукъыдэжыфIхэр къы зэ-
рыратынур, илъэс куэдкIи ахэр 
 гукъинэж зэращыхъунур.

ФIыщIэ хузощI Урысей Федера-
цэм лъакъуэрыгъажэ спортымкIэ и 
зэгухьэныгъэм мыпхуэдэ зэ хьэзэ -
хуэ хьэлэмэтыр къызэрызэ ри гъэ-
пэщам щхьэкIэ. Зэхьэзэхуэм хэт 
 псоми си гум къыбгъэдэкIыу со-
хъуэхъу узыншагъэ быдэ яIэну, 
зыхэтыну зэпеуэр яхуэугъурлыну, 
текIуэныгъэхэр  къахьыну».

«Къуажэхэм псэукIэр щегъэфIэкIуэн» 
лъэпкъ пэхуэщIэм хиубыдэу Солдатскэ 
жылэм щызэрагъэпэщыж Пилипенкэ, Ев-
сейченкэ, Iэбубэчырым я цIэхэр зезыхьэ 
уэрамхэр.

Къэбэрдей-Балъкъэрым иужьрей илъэсхэм 
щрагъэкIуэкI гъуэгу лэжьыгъэхэр нэхъыбэу 
тегъэщIащ цIыхухэр еджапIэхэмрэ къулыкъу-
щIапIэхэмрэ тыншу екIуэлIэным. Апхуэдэу    
мы уэрамхэми тетщ станицэм и ад ми-
нистрацэм и унэр, курыт еджапIэр, сымаджэ-
щыр, ЩэнхабзэмкIэ унэр.

Лэжьыгъэр лъэс зекIуапIэхэмрэ куэбжэ-
пэхэмрэ зыхуей хуэгъэзэнымкIэ яублащ, 
 лъэсу къэзыкIухьхэр, гъуэгу лэжьыгъэ нэхъ 
инхэр къажьэхэмыуэу, хуиту зекIуэн хуэдэу. 
Иджыпсту гъуэгум телъ, жьы хъуа асфальтыр 
трах, Iэмал зэриIэкIэ, гъуэгум и бгъуагъым 
къыхагъахъуэ, уэшхыпс жапIэхэри занщIэу 
хуащI. АдэкIэ светофор ягъэувынущ, гъуэгу 
дамыгъэхэр тращIэнущ.

КилометриплI зи кIыхьагъ гъуэгур бжьыхьэр 
имыкIыу хьэзыр хъунущ.

Бжьыхьэ
лэжьыгъэхэм
йоужьэрэкI

КъБР-м и Iэтащхьэ КIуэкIуэ Казбек и теле-
грам-каналым щетх Iуащхьэмахуэ лъапэ 
щIыпIэ нэхъ цIэрыIуэу тхум ящыщу къызэра-
гъэлъэгъуар.

УФ-м и Правительствэм и УнафэщI Ми-
шустин Михаил вице-премьерхэм ядригъэ-
кIуэкIа зэIущIэм къыщыхагъэщащ зыгъэпсэ-
хуакIуэхэр нэхъыбэрэ здэкIуэ щIыпIэхэм 
 Iуащхьэмахуэ лъапэ зэращыщыр. Абы 
 щIы гъущ Курш хы Iуфэр, «Красноярск къыр-
хэр», Кисловодск, Сочэ лъэпкъ паркхэр.

Къэбгъэлъагъуэмэ, Урысейм зыми хуэмыдэ 
и зыгъэпсэхупIэ 60-м щIигъум ящыщ зыщ 
 Iуащхьэмахуэ  лъапэ икIи иужьрей илъэсхэм 
абы къакIуэм и бжыгъэр хэпщIыкIыу нэхъыбэ 
хъуащ. 

Апхуэдэ щIыпIэхэм нэхъ я нэIэ тету сыт 
 щыгъуи яхъумэ, ауэ Урысейм и Прави -
тельствэр иджыри нэгъуэщI Iэмалхэм йо-
гупсыс, ди щIыуэпсыр хъума хъун папщIэ. 
Апхуэдэу, фокIадэм и 1-м щегъэжьауэ къару 
игъуэтащ фе деральнэ закон хэхам икIи абы 
егъэщIылIа япэ актхэр  къащтащ. 

КъищынэмыщIауэ, Правительствэм мар-
дэщIэхэри  игъэхьэзыращ зыгъэпсэхупIэхэр 
зэрырагъэфIакIуэ Iуэхухэм ятеухуауэ.

А Iэмалхэр псори зыхуэгъэзар щIыуэпс 
хъугъуэфIы гъуэхэр хъумэнымрэ цIыхухэм я 
зыгъэпсэхугъуэ зэманыр зэIузэпэщу, шына-
гъуэншэу зэрырагъэхьэкIынумрэщ.

Iуащхьэмахуэ лъапэ
щIэупщIэ иIэщ

Дзэм къулыкъу щызыщIэхэм папщIэ

Прохладнэ - Ново-Покровскэ - Прималкин-
скэ - Ново-Полтавскэ жылэхэр зэпызыщIэ 
 гъуэгухэм транспортхэр щызекIуэну гугъу 
 хъуат. Кумблъэмбхэр щIэх-щIэхыурэ зэ ра-
дыжми къикI щыIэтэкъым, асфальтыр зэ ры-
телэжьыкIам къыхэкIыу. Къэбэрдей-Балъкъэ-
рым и Iэтащхьэм и унафэкIэ, километр 15 зи 
кIыхьагъ гъуэгур щIадзауэ зэрагъэпэщыж. 
Бжьыхьэр къызэрысам къыхэкIыу, мы илъэ-
сым зэлэжьынур метр зэбгъузэнатIэ 2200-рэ 
хъу япэ Iыхьэрщ: асфальтыр щIэуэ тралъхьэ - 
нущ, гъуэгубгъухэр зыхуей хуагъэзэнущ. 
Иджыпсту гъуэгум и лъабжьэр ягъэхьэзыр. 

ЛЪОСТЭН  Музэ.

КИФЩI-м къыщыщIагъэкI 
хьэпшыпхэм «Продукция 
Кав каза» («Кавказым ща-
щIащ») сертификатыр къы-
хуIахын папщIэ, хьэры-
чэтыщIэхэм лъэIу тхылъхэр 
ягъэхьэзырыну хуит ящIащ. 
ЩIыналъэм щыщ хьэры-
чэтыщIэхэм Iэмал яIэнущ 
къыщIагъэкIхэр щIыналъэ-
ми абы и щIыбми щащэну, 
ахэр тыкуэнышхуэхэм, жар-
мыкIэ мыхьэнэ зиIэ ща-
пIэхэм къыт ралъхьэну. Щэ-
хуа кIуэ хэм я дежкIи ар 
хьэпшыпхэм шэч къы щIы ту-
мыхьэн нэ щэнэу къэувы-
нущ. 

«Ди къэралми абы и ад-
рыщкIи цIыхухэм я нэ къы-
щыхуокI Кавказым къыщы-
щIагъэкI хьэпшыпхэр зыIэра-
гъэхьэну. ФIагъым и нэщэнэу 
къэув сертификатыр хьэры-
чэ тыщIэхэм ядэIэпыкъунущ          

Кавказым
къыщыщIагъэкIхэр

я хьэпшыпхэр нэхъыфIу 
 къацIыхуным, щапэщIэхэм 
щIалъ хьэным папщIэ. Абы-
хэм яхохьэ жармыкIэхэр, 
фестивалхэр, щхьэж зыхиу-
быдэ къудамэхэм щрагъэ-
кIуэкI дауэдапщэхэр. Ди деж-
кIэ мыхьэнэшхуэ иIэщ я псэр 
халъхьэу Кавказым къыщы-
щIагъэкIа хьэпшыпхэр нэхъ 
тыншу яхуэщэу тщIыным», - 
жиIащ Кавказ.РФ IуэхущIа-
пIэм и унафэщI нэхъыжь Це-
махович Андрей. 

Сертификат къызэрыIахы-
фы ну хьэпшыпхэм яхеубы -         
дэ ерыскъыхэкIхэр, псыр, 
хьэкъу щыкъухэр, унэлъащIэ-
хэр, щыгъыныр, зэрытхьэщIэ 
хи миехэкIхэр, тыгъэхэр, фа-
дэр, ухуэныгъэ хуэIухуэщIэ-
хэр. 

«Дзэлыкъуэ кIэртIоф» Iуэху-
щIапIэм и унафэщI нэхъыжь 
БжэныкIэ Руслан апхуэдэ 
щIэгъэкъуэныр и хьэрычэт 

Iуэхухэм сэбэпышхуэ хуэхъуу 
къелъытэ: «Ди гуапэщ Кав-
каз.РФ IуэхущIапIэм апхуэдэ 
жэрдэм къызэрыхилъхьар. 
ЩIыналъэ жыжьэхэм къы-
щежьэурэщ зыгуэр къы щIэ-
зыгъэкIхэр хуэм-хуэмурэ къэ-
ралым къызэрыщацIыхур. 
«Кавказым щащIащ» брен-
дыр дэни хэIущIыIу щыхъумэ, 
псом япэ - щIыналъэм и 
кIуэцIым - абы цIыху нэхъыбэ 
къыщIэупщIэу хъунущ». 

«Хьэпшыпыр къызэрацIыху 
брендыр хэIущIыIу хъун пап-
щIэ, - жиIащ «Мастер-Прайм. 
Берёзка» IуэхущIапIэм и 
унафэщI нэхъыжь Бекуза-
ровэ Ларисэ, - ар къыщыщIа-
гъэкI, апхуэдэ IэщIагъэлI 
ехьэ жьахэр щыпсэу, лэжьы-
гъэр фIыуэ щалъагъу езы 
щIыпIэри къегъэцIыхун 
 хуейщ. Кавказ Ищхъэрэм 
хьэпшыпыфI куэд къыщы-
щIагъэкI экологие и лъэны-
къуэкIэ зэраныгъэ къимышэу. 
Дыщогугъ «Кавказым ща-
щIащ» фIэщыгъэм ди щIы-
пIэм щыщ хьэпшыпхэм гу 
 къалъригъатэу, дэри ахэр 
нэхъ тыншу тхуэщэу дыхъу-
ну». 

Дызэрыт илъэсым Эконо-
микэмкIэ дунейпсо зэхуэсу 
Санкт-Петербург щекIуэкIам 
«Роскачество», «Кавказ. РФ» 
IуэхущIапIэхэм зэгурыIуэны-
гъэ щызэращIылIащ дяпэкIэ 
зэдэлэжьэну. 

2023 гъэр имыух щIыкIэ, 
щIыналъэм щылажьэ хьэры-
чэтыщIэхэр хуитщ къыщIа-
гъэкI хьэпшыпыр къэпщы-
тэныгъэхэм ирашалIэу, ар 
зэрыфIым и щыхьэту къэув  
сертификатыр къыIахыну. Нэ-
хъыбэ къэзыщIэну хуейхэм я 
уп щIэхэм жэуап къыщыхуа-
гъуэтыфынущ «Продукция 
кавказа.РФ» е «Роскачество» 
интернет хэщIапIэхэм.

КЪУДЕЙ Iэминэ. 

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

adyghe@mail.ru                         adyghepsale.ru                     арkbr.ru                     smikbr.ru                          Адыгэ Псалъэ                     Адыгэ Псалъэ

КъБР-м и Парламентым и УнафэщI Его-
ровэ Татьянэ лэжьыгъэ IуэхукIэ хуэзащ 
Урысейм Лъакъуэрыгъажэ спортымкIэ и 
федерацэм и ге неральнэ унафэщI Кучеря-
вый Юрийрэ абы и къуэдзэ Никитенкэ 
Сергейрэ.

ЗЭIУЩIЭМ хэтащ Парламентым и вице-
спикер Къардэн Мурат, Физическэ щэнхаб-
зэмкIэ, спортымрэ туризмэмкIэ комитетым и 
унафэщI Бэрэгъун Арсен.

Егоровэм хьэщIэхэм фIэхъус псалъэкIэ 
 захуигъэза нэужь, спортым зегъэужьын и 
лъэныкъуэкIэ ди республикэм щекIуэкI лэ-
жьыгъэхэм яхутепсэлъыхьащ. Мы махуэхэм 
екIуэкIа «Кавказ Ищхъэрэм и лъэпкъхэм я 
зэныбжьэгъугъэ» лъакъуэрыгъажэ зэдэжэм 
и гугъу ящIащ. 

- УщымыгуфIыкIыу къанэркъым лъа-
къуэрыгъажэ спортым гулъытэ хуащI зэры-
хъуам. Апхуэдэ зэхьэзэхуэхэр щекIуэкIыну 
щIыпIэхэр зэрахухэтхым нэмыщI, ди щIа-
лэгъуалэм а спорт лIэужьыгъуэм ехъулIэны-
гъэ щаIэну дыхуейщ, сыт щхьэкIэ жыпIэмэ, 
абыкIэ япэ олимп чемпион хъуар Къэбэр-
дей-Балъкъэрым щыщ, СССР-м спортымкIэ 
щIыхь зиIэ и мастер Шыхъуэ Борисщ. Дэ 
 хуабжьу дрогушхуэ абы. ИкIи ди гуапэщ ди 

щIыналъэм къыщеблэгъэжым деж. Фэ 
фIыщIэ фхузощI мыхьэнэшхуэ зиIэ апхуэдэ 
Iуэху ди республикэм зэрыщевгъэкIуэкIам 
 папщIэ. Япэрауэ, ар телъыджэт икIи а лIэу-
жьыгъуэм ехъуэпса, дихьэха куэд зэрыщыIэм 
шэч къытесхьэркъым, апхуэдэуи Федерацэм 
и щIыналъэ къудамэ къызэрызэIуахар ди 
 гуапэщ. КъБР-м и Парламентым и илъэс 
 30-м ирихьэлIэу спорт Iуэху дахэхэр къет-
хьэжьэну ди мурадщ. Абы лъакъуэрыгъа-
жэкIэ къэжыхьынри хэтынущ, - жиIащ Егоро-
вэм.

Кучерявый Юрий фIыщIэ яхуищIащ махуэ 
зыбжанэкIэ екIуэкIа «Кавказ Ищхъэрэм и 
лъэпкъхэм я зэныбжьэгъугъэ» лъакъуэры-
гъажэ зэдэжэр къызэзыгъэпэщахэм икIи 
къыхигъэщащ ар Къэбэрдей-Балъкъэрым 
зэрыщрагъэкIуэкIым и фIагъым илъэс къэс 
зэрыхэхъуэр. 

ЗэIущIэм хэтахэр тепсэлъыхьащ лъа-
къуэрыгъажэ спортым дяпэкIи зэрызра-
гъэужьынум, абы цIыху нэхъыбэ дегъэ-
хьэхыным папщIэ щIапхъэхэм, щIалэгъуалэ 
нэхъыбэ спортым къыхэшэн зэрыхуейм, нэ-
гъуэщIхэми. 

КъБР-м и Парламентым и
пресс-IуэхущIапIэ. 

Сурэтыр  Елъкъан Артур  трихащ. 

УщымыгуфIыкIыу  къанэркъым

Зыгъэхьэзырар 
БАГЪЭТЫР Луизэщ.

Дунейм
щыхъыбархэр

Джэду  щысу  шыпсэ  умыIуатэ.
Лъэпкъ Iущыгъэ:

Ухуэныгъэ

Абы  дегъэпIейтей

Ди къуажэхэм удыхьэну гухэхъуэу, 
псэуныгъэр щофIакIуэ: унэхэр зэтетщ, я 
псэуалъэхэр екIуу къещIэкIащ. Жылэхэм 
ящыщ куэдым щэнхабзэмкIэ унэхэр щIэуэ 
щаухуащ, е щызэрагъэпэщыжащ мардэ 
нэхъыфIхэм тету.  

АПХУЭДЭ ефIэкIуэныгъэм щIыгъуу нэ-
гъуэщI зы Iуэхугъуи къоунэху - зы щIы IэнэщI 
зыщIыпIи щыбгъуэтыжынукъым, гужьеи-
гъуэ гуэрым иIыгъым хуэдэу, псоми псори 
зэщIакъуэ. Нэхъапэхэм бгыцIыкIущхьэхэр, 
ныджэхэр, тафэхэр къагъанэу щытащ, шкIэ, 
джэдкъаз хъупIэу. Ди жагъуэ зэрыхъунщи, 
ахэр хуэм-хуэмурэ мащIэ дыдэ мэхъу. 
ЩIыуэпсми езым и хабзэ ткIийхэр иIэжщи, 
Iэщ зэрымыт губгъуэр зэщIэкIэу щIедзэ.

ТфIэгъэщIэгъуэну къуажэ зыбжанэм  зы-
щытплъыхьащ. Дэни щыплъагъур а зы теп-
лъэрщ: къуажэку дыдэхэм удз ежьужьхэр, 
къуацэхэр щымащIэкъым. Унагъуэхэм  езы-
хэм зыкъыхагъэкъэбзыкI мы хъумэ, адэкIэ 
Iэбэу пхузэщIакъуэнукъым, япэ хэм хуэдэу. 
Аращи, лъапсэхэр дахэкIейщ, ауэ щIыпIэ-
щIыпIэкIэрэ бэрэжьей, хьэцыбанэ, екIэпцIэ, 
дзэл жыгхэр, банэхур щыкуэдщ.

...Автобус къэувыIэпIэм зыхуей хуэза унэ 
 лъапсэ къыбгъэдэтщ, къалэ кIуэцIхэр зэ-
рагъэдахэ туе нэгъунэ куэбжэпэм Iуту.  
 Шэ рхъиплIым тет гу цIыкIум из кIэрыхуб-
жьэ рыху къыдишри, цIыхубзым ар я гупэ-        
кIэ щежэх псым  пэмыжыжьэу щрикIутащ, 
зыуи къыщымыхъуу - и щыпэщIэу къыщIэ-
кIынтэкъым. Нэрэ пэрэ фIэкIа къызыхуэ мыт 
и куэбжэпэм ар зэрыпыIухар лъэбакъуэ 
 зыбгъупщIщ. ЩхъуантIафэрэ ушкIуэрэш-
кIуэжу бжьыхьэм къежэх псыр къабзэщ, 
мывэу хэлъыр абджым хуэдэу къызэпхыпсу, 
ар къызыщIэж къуршри  уплъэмэ уолъагъу. 
ЦIыхум ирафыну псыр щызэпэубыда 
щIыпIэхэм елъытауэ, дэ жэнэтыкум дисщ, а 

Мэлбахъуэ Тимборэ и цIэр зезыхьэ 
Къэрал лъэпкъ библиотекэм тхылъ 
щеджэ и пэшым, НыбжьыщIэхэм я биб-
лиотекэу Мечиев Кязим и цIэр зезыхьэм, 
ПащIэ Бэчмырзэ и цIэр зезыхьэ Сабий 
биб лиотекэм мы махуэхэм зэхыхьэ гъэ-
щIэгъуэнхэр щекIуэкIащ совет усакIуэ, 
прозаик, публицист, зэдзэкIакIуэ, жы-
лагъуэ лэжьакIуэ,  Дагъыстэн АССР-м и  
цIыхубэ усакIуэ, Социалист Лэжьыгъэм 
и ЛIыхъужь Гамзатов Расул къызэралъ-
хурэ илъэси 100 зэрырикъум и щIыхь-
кIэ. 

МЭЛБАХЪУЭ Тимборэ и цIэр зезыхьэ 
библиотекэм и лэжьакIуэхэм къызэхуэса-
хэм ягу къагъэкIыжащ Гамзатовым и 
 гъащIэмрэ гуащIэмрэ икIи зэхыхьэм 
 ирихьэлIэу къызэрагъэпэща «Я разным 
был, как время было разным» тхылъ 
 дапхъэм тетхэм яхутепсэлъыхьащ. Абы 
 хагъэхьащ Гамзатовым и тхылъхэу бзэ 
зэмылIэужьыгъуэхэмкIэ къыдагъэкIахэр.  
«Журавли» усэм, Френкель Ян макъамэ 
щIилъхьэу уэрэд цIэрыIуэ  хъуам, и тхыдэм, 
ар Хэку зауэшхуэм хэ кIуэдахэм я фэеплъ 
зэрыхъуам къытеувыIащ. ХьэщIэхэр ира-
гъэдэIуащ Кобзон Иосиф плёнкэм три-
гъэтхауэ щыта а уэ рэдым. 

КъБР-м щылажьэ дагъыстэн лъэпкъ 
щэнхабзэ центрым и унафэщI, республи-
кэм и СурэтыщIхэм я зэгухьэныгъэм хэт 
Сур хайханов Ибрэхьим зэхыхьэм хэтхэм 
ехъуэхъуащ Гамзатов Расул къыщалъхуа 
махуэмкIэ икIи псоми захуигъэзащ мы 
гъэр усакIуэм и илъэсу зэрагъэувам и 
щIыхь кIэ, КъБР-м ЩэнхабзэмкIэ и фон-
дым, нэгъуэщI IуэхущIапIэхэм щрагъэ кIуэ-
кIыну зэхыхьэ гуапэхэм хэтыну. 

Дагъыстэн республикэм и Прави те льст-
вэм и жылагъуэ лIыкIуэу КъБР-м  щыIэ Гере-
ков Магомедрасул игу къигъэ кIыжащ Гам-
затовым и гъащIэм щыщ  теп  лъэгъуэхэр, 
Къэбэрдей-Балъкъэрыр фIыуэ илъагъуу 
зэрыщытари къыхигъэщащ  икIи къеджащ 
«Журавли» усэм. Зэхыхьэр къызэзыгъэ-    
пэщахэм  абы  фIы щIэ хуа щIащ я лъэп-
къэгъу усакIуэм  и фэеплъыр зэ ра щы  мы-
гъупщэмрэ пщIэ зэры хуащIым рэ папщIэ.

Жылагъуэ лэжьакIуэ, литератор, УФ-м и 
ТхакIуэхэм я зэгухьэныгъэм хэт Болатов 
Юруслан къытеувыIащ Гамзатов Расул и 
щIыхькIэ къызэрагъэпэща зэхыхьэ гу-
къинэжхэм. Апхуэдэхэм ящыщщ Да-
гъыстэным щекIуэкIа «Белые журавли» 
фестивалыр. Абы хыхьэу ирагъэблэгъа-
хэр щыIащ Гамзатовыр  щып сэуа унэм.  Бо-
латовым къыхигъэщащ ар зэкIэ музей 
зэрымыхъуар, уса кIуэшхуэм и фэеплъхэр 
Мэхъэчкъалэ, Истамбыл пэмыжыжьэу 
зэрыщагъэувар. 

КърихьэлIахэр еплъащ «Горный род-
ник» къэфакIуэ гупым хэт Аттоевэ Аидэ 
 игъэзэщIа къафэм. Гамзатовым и усэхэм 

Иджыри зы
махуэшхуэ

ягъэбелджылы

УФ-м и Къэрал Думэм и 
депутатхэм даIыгъынущ 
фокIадэм и 30-р ЩIыналъэ-
щIэхэр ди къэралым къы-
зэрыгухьэжам и махуэу 
ягъэувыну Урысейм и Пре-
зидентым къызэрыхи-
лъхьар.

АПХУЭДЭ унафэр тэмэму 
къелъытэ УФ-м и Феде-
ральнэ Зэхуэсым Федера-
цэмкIэ и Советым и УнафэщI 
Матвиенкэ Валентинэ. 

Путин Владимир иджы-
благъэ къыхилъхьа законо-
проектым къызэрыщыгъэ-
лъэгъуамкIэ, ДНР-р, ЛНР-р, 
Запорожье, Херсон щIына-
лъэхэр Урысейм къы зэры-
гухьэжам теухуа махуэш-
хуэр фокIадэм и 30-м ягъэ-
лъэпIэнущ. Матвиенкэ Ва-
лентинэ къыхигъэщащ а 
махуэм цIыхубэ зэкъуэты-
ныгъэр лъабжьэ хуэхъуну 
 къы зэрилъытэр икIи депу-
татхэм къэралым и Iэтащ-

Зэхыхьэхэр

Дагъыстэн усакIуэшхуэм
    и щIыхькIэ

ящыщу нэхъыфIу ялъагъухэм къеджащ 
къызэхуэсахэр. Зэхыхьэм хэтащ респуб-
ликэм и тхакIуэхэмрэ усакIуэхэмрэ, да-
гъыс тэн диаспорэм щыщхэр, «Япэ итхэм           
я зэ щIэхъееныгъэ» щIалэгъуалэ зэгухьэ-
ныгъэм хэтхэр, КъБКъУ-м и педкол-
леджым, «УхуакIуэ» колледжым я студент-
хэр, Налшык и курыт еджапIэхэм щIэс-         
хэр. 

НыбжьыщIэхэм я библиотекэм къы-
щызэрагъэпэщащ «Вся жизнь моя в сти-
хах…» литературэ пшыхьыр. ЗэIущIэм щы-
жаIахэр къызэщIэпкъуэжмэ, нэхъыщ -      
хьэу къыхагъэщащ, Дагъыстэн щIына-
лъэм и мызакъуэу, ар дуней псом 
къы зэрыщацIыхуар, и тхыгъэ купщIафIэ-
хэр къэрал куэдым зэрыщызэIэпахыр. 

ПащIэ Бэчмырзэ и цIэр зезыхьэ биб-
лиотекэм щекIуэкIащ «Поэт страны гор» 
литературэ-макъамэ пшыхь гуапэр. Абы 
хыхьэу Налшык къалэм и курыт еджапIэ 
№23-м щIэсхэм  ягу   къагъэкIыжащ уса-
кIуэм и гъащIэмрэ гуащIэмрэ. Библиоте-
кэм и лэжьакIуэхэм ягъэува «Расул Гамза-
тов - певец добра и человечности» тхылъ 
дапхъэм еплъащ кърихьэлIахэр. 

ЗэIущIэм хэтащ икIи къыщыпсэлъащ 
 УФ-м и ТхакIуэхэм я зэгухьэныгъэм хэт, 
 КъБР-м и цIыхубэ усакIуэ Беппаев Му-
тIэлип, УФ-м и Журналистхэм я зэгухьэ-
ныгъэм, КъБР-м и Жылагъуэ палатэм хэт, 
лъахэхутэ, тхылъ тедзапIэм и унафэщI, 
тхакIуэ Котляровэ Марие.

Беппаевыр ныбжьыщIэхэм яхутеп-
сэлъыхьащ Гамзатов Расул къызэралъхурэ 
илъэси 100 зэрырикъум и щIыхькIэ екIуэ-
кIыну дауэдапщэхэм хэтыну дагъыстэн 
щIыналъэм ирагъэблагъэу зэрыщыIам, 
абы иращIэкIа зэхыхьэхэм. Му тIэлип ныб-
жьыщIэхэм захуигъэзащ Гамзатовым и Iэ-
дакъэщIэкIхэм еджэну, абыхэм ящIэлъ 
гъэ сэныгъэм, лъапIэныгъэхэм гу лъатэ- 
ну. Беп паевыр еджакIуэхэм къахуеджащ 
Гамзатовым хуитха усэм.

Котляровэ Марие къытеувыIащ Гамзатов 
Расул и щIыналъэр, и унагъуэр, и анэдэлъ-
хубзэр фIыуэ илъагъуу зэрыщытам. Ап-
хуэдэу ныбжьэгъугъэр зэригъэлъэпIари 
щIи гъужащ. Зыхилъхьэ щымыIэ и анэ-
дэлъхубзэмкIэ тхэ усакIуэм фIэтелъы-  
джэт Пушкиным, Лермонтовым, Есени-
ным я Iэдакъэ къыщIэкIахэр.

Гамзатов Расул къызэралъхурэ илъэси 
100 зэрырикъум къыпызыщэт Шэджэм   
къалэм Кулиев Къайсын и цIэр зе зыхьэ и 
унэ-музейм щекIуэкIа зэхыхьэр. Абы 
къыщызэрагъэпэщащ «ХX лIэщIы гъуэм и 
усакIуэхэр» выставкэр, Гамзатов Ра сул, Ку-
лиев Къайсын, нэгъуэщIхэми я усэхэр зи 
лъабжьэ уэрэдхэм я концерт. Абы хэтащ 
«Кредо» театрым и артист хэр.

Тхыгъэри сурэтхэри
ТЕКIУЖЬ  Заретэ  ейщ.

КъБР-м щыIэ МВД-м щагъэ лъэпIащ 
«Плъыр-пост къулыкъум и лэжьакIуэр - 
сабийхэм я нэкIэ» сабий творчествэмкIэ 
республикэ зэпеуэм и лауреатхэр. 
Зэхьэзэхуэр хуэщIат Урысей МВД-м и 
плъыр-пост къулыкъур къызэрызэра-
гъэпэщрэ илъэси 100 зэрырикъум.

Ар ирагъэкIуэкIащ 2023 гъэм и мэ-
лыжьыхьымрэ накъыгъэмрэ. Зэп еуэм и 
комиссэм къыIэрыхьат рес пуб ликэм и 
 районхэм къикIа лэжьыгъэ  30-м щIигъу. 
Абы пашэ щыхъуащ Налшык къалэм, 
Къэщкъэтау, Бахъсэн  къалэ округым я 
школхэм я еджа кIуэхэр. 

Къэрал кIуэцI IуэхухэмкIэ министру 
 КъБР-м щыIэ, полицэм и генерал-лейте-
нант Павлов Василий ныбжьыщIэхэм 
щIыхь тхылъхэмрэ саугъэт лъапIэ хэмрэ 
яритащ, школакIуэхэм фIы щIэ яхуи щIащ 
зэпеуэм жыджэру зэры хэтам папщIэ. 

- Фэ дэтхэнэ сурэтми творческэу фыб-
гъэдыхьащ. Фи лэжьыгъэхэм къыщыв-

Зи тхыдэм пщIэ хуэзыщI, 
и щыIэныгъэр зэтес ищIын 
щхьэкIэ блэкIам хуеп-
лъэкIыж, абы дерс къыхэ-
зых лъэпкъым уемыхъуэп-
сэнкIэ Iэмал иIэкъым.

ГЪАЩIЭР налъэ хужьрэ 
фIы цIэу зэхэлъу щытамэ, 
къыщекIуэкIымкIэ чэнджэщ 
зыми къихьынтэкъым, къы-
пэщылъ IуэхухэмкIэ гуп-
сысэу кIуэрабгъухэр хузэ-
Iуищэнтэкъым - кIуэцI-
рыкIынт къэмыувыIэу, къы-
зэп лъэкI имыIэу, зыми 
ху щIемы гъуэжу, ихъурея-
гъкIэ къы щы хъури аркъудей 
хъымпIар имыщIу. Арщ хьэ-
кIэ ар щхъуэкIэплъыкIэ за-
щIэу зэIылъщ. ЦIыхур тхы-
дэм хуэныкъуэ зыщIыр зы-
хэп сэукI нобэрей гъащIэмрэ 
зы хуэкIуэ пщэдейрей ду-
неймрэ щIэщхъурэ щыуа-
гъэрэ щаIумыщIэн къудей 
щхьэкIэкъым, абы щхьэусы-
гъуэ куэд пыщIащ, ауэ нэ-
хъыщхьэу зы хэлъщ. Гувэми 
щIэхми дэтхэнэми и пащ- 
хьэ Iэмалыншэу жэуап ири-
тын хуейуэ упщIэ зыбжанэ 
къоувэ - сыхэт сэ, дэнэ сы-
къыздикIыр, сызыхуэкIуэри 
сыт, сыт хуэдэ увыпIэ ду-
нейм щызубыдыр? Мы 
упщIэхэр къызэрыгуэкIыу, 
абыхэм цIыхухэр егупсысы-
ну хущIыхьэгъуи ямыIэу жы-
зыIэн къахэкIынщ. Ауэ, ипэ-
жыпIэкIэ, цIыхур псэлъэф-
гупсысэф зэрыхъурэ къы-
дэгъуэгурыкIуэ защIэщи, 
жэуап зэуэ ямыгъуэтми, 
 лъащIэшхуэ зэраIэр, куууэ 
зэ рыщIэIэбэр зыхыу мы-
щIэн кIэ Iэмал иIэкъым. А 
упщIэхэм я жэуапыр къы-
щыбгъуэтынури тхыдэращ, 
блэкIам зыхригъэлъасэ-
кIэрэ, а лъэхъэнэм псэуахэм 
я щхьэр ирилъыткIэрэ, щы-
щыIа щытыкIэр зэпи-
шачэкIэрэ.

Лъэпкъ тхыдэр кIагъэпша-
гъэм хилъэсэжа пасэрей 
 дунейм нэхъыфIу къыхыбо-
лъагъукI нэгъуэщI жылэхэм 
я псэукIэ-щыIэкIэр щыплъа-
гъум, цIыху зэхэтыкIэ зэ-
мылIэужьыгъуэхэм уащы-
хэхуэм деж. ДунеищIэхэр 
къызэбнэкIыху, цIыхущIэ  
нэхъыбэм нэIуасэ уахуэ-
хъуху, уи гулъытэр нэхъ жан 
мэхъу, щыIэми-щымыIэми 
умыщIа Iуэхугъуэхэми уи гур 
техуэу, ахэр зэбгъэзахуэу 
ухуожьэ. Апхуэдэ Iэмал зиIэ 
цIыхум и къэухьри, шэч хэ-
мылъу, нэхъ бгъуэщ. Ар 

Къалэмыр щымыужьыхым деж

хужыпIэфынущ дунейм и 
пIалъэр фIы дыдэу къэ-
зыщIа, Iэджэ щIы пIэми 
щыIа, куэд дыдэ зи  нэгу щIэ-
кIа Къандур Мухьэдин.

ТхакIуэр хамэщIым къы-
щыхъуами, и цIэр фIыуэ 
къы щащIэ Хэкум. Абы и Iэ-
дакъэ къыщIэкIа тхыгъэ- 
хэм щыгъуазэу имыгъэгуп-
сыса, и лIыхъужьхэм я 
 гу мэ щIыгъуэхэмрэ гуфIэ-
гъуэ хэмрэ ядэзымыгуэша, 
гъа  щIэм и зэпэзэры лъэ хэм-
рэ къигъэув лъэпощхьэпо-
хэмрэ химыгъэплъа къэ-
гъуэтыгъуейщ. Апхуэдэщ, 
псалъэм папщIэ, тхылъищу 
зэхэт «Кавказ» романым и 
лIыхъужь нэхъыщхьэхэу 
Ахъ  мэтрэ Цемэрэ, «Ады гэ-
хэр» романым къыхэщыж 
Аслъэнрэ Маждэрэ я те-
плъэр, я дунейр, я цIыху 
щIыкIэр… Тхыгъэхэм я сю-
жетыр гъащIэм къызэрыхэ-
хам, блэкIам и пэжыр бзыщI 
хэмылъу къызэрызэкIуэцIи-
хам ахэр гуимыхуж ещI, 
щIэх-щIэхыурэ къахуэбгъэ-
зэжу щIэбджыкIыжыну щы-
ты кIэ урегъэувэ. Нэхъ ма-
щIэу узыIэпашэркъым 
 Къандурым иужьрей илъэс-
хэм и къалэмыпэм къы щIэ-
кIа «Кабардин», «Адыгэ», 
«Гъэр бзылъхугъэ», «Фейс-
бук романс» тхыгъэшхуэхэм.

Зи цIэ къитIуа тхыгъэхэм 
къакIэрыхуркъым Котляров-
хэ Викторрэ Мариерэ я 
тхылъ тедзапIэм иджыбла-
гъэ къыщыдэкIа, адыгэм и 
щ  хьэ кърикIуа хъуагъэщIа-
гъэхэм ящыщ зы Iуэхугъуэ 
къытхуэзыIуэтэж тхыгъэ-
щIэр. «ФокIэщI» («Коли-
бри») - аращ зэреджэр 
 Къандур Мухьэдин и тхылъ 
гъэ щIэгъуэным, и ухуэкIэ-

кIи, зытеухуакIи, къиIэт Iуэ-
хугъуэхэмкIи зыми емыщ-
хьым, хьэлэмэтыщэу зэхэ-
тым.

Тхыгъэшхуэм купщIэ хуэ-
хъуа къэхъукъащIэхэр узыIэ-
пы зышэ бзэкIэ тха, узыте-
зымыгъэплъэкъукI Iуэху-
гъуэ  хэм ятещIыхьа тхыдэ 
 романщ. Абы дызыхиша     
дыгъуасэрей махуэхэр лъэ-
хъэнэкIэ тпэжыжьэкъым, 
арыххэуи псалъэ зэ гъэ-
пэщар зытещIыхьа пэ жыр, 
литературэхутэхэм я бзэкIэ 
жыпIэмэ, «и пцIанапIэмкIэ 
къолъагъуэ», пху зэблэшыну 
зы къару щыIэкъым. Абы 
къыщыIэтащ, ды-
щыгъуазэми, лъэпкъ лите-
ратурэр иджыри къыздэсым 
къыщыхэмыща Iуэ-
хугъуэхэр. Романым къы-
щекIуэкI  псори Къэбэр-
дейм щыщ адыгэ щIалэм, 
тхакIуэр Батыр СулътIанкIэ 
зэджэм, и гъащIэмрэ и къе-
кIуэкIыкIамрэ тещIыхьащ. 
Ар пэж дыдэу дунейм тета 
цIыхущ, ЕтIуанэ дунейпсо 
зауэм хэта зауэлIу иужькIэ 
тIасхъэщIэх хъуа щIалэ 
ахъырзэманщ. ТIас хъэ щIэх-
хэм я щыIэныгъэм епха 
щысэхэр щIэх хэIу щIыIу 
 хъуркъым, ауэ цIыхугъэрэ 
ныб жьэгъугъэ кIэ Къанду-
рыр щыгъуазэ зыхуэхъуа Iуэ-
хугъуэхэр дахэу тхыгъэкIэ 
зэригъэуIуащ, арыххэуи ли-
тературэм  КIы щокъуэ Ра-
шид деж  къы щы щIидзэу 
щыужьыхыжа, тхы дэр зи те-
гъэщIапIэ тIасхъэ щIэх ро-
ман лIэу жьы гъуэм и хаб-
зэхэм зыщ регъэужь.

Къандурым зэрыжиIэм-
кIэ, европей литературэхэм 
тIасхъэщIэх романым хуаб-
жьу зыщиубгъуащ, зэIэпа-

хыу щIэджыкIыныр хабзэу 
яхэлъщ. Ауэ а къэралхэм 
щызекIуэ литературэм 
тIасхъэщIэх IэнатIэхэр зэры-
лажьэу щытам хащIыкIыр 
къызэрымыкIуэу мащIэщ, 
совет къэралым и унафэ-  
кIэ Европэм щэхуу щы-
лажьэу щытахэм я Iуэху-
щIэкIэми и хъыбар щIагъуи 
яхэлъкъым. Ар тхакIуэм 
щыщIэныгъэу къилъытэри, 
япэщIыкIэ совет тIасхъэ 
щIэхыкIэм, абы и лIэужьы-
гъуэхэм, жасусхэр зэра-
гъэхьэзыру щытам ехьэлIа 
тхыдэхэшэ романым хуи-
щIащ, абы адыгэ щIалэм и 
гъуэгуанэри мыбзаджэу 
хипщэфащ. Дызэрыщы-
гъуазэщи, ЕтIуанэ дунейпсо 
зауэм иужькIэ кIэщI дыдэу 
«мамырыбжьэр» зэдизы-
фахэр зэщыIеижащ, дуней 
тепщэныгъэр яхузэрымы-
гъэгуэшуи зэпэщIэувэжащ. 
Хэти хущIэкъурт и жьауэр 
цIыху нэхъыбэм ялъигъэ-
Iэсыну, хэти хуеIэрт, демо-
кратиер и щхьэусыгъуэу, 
жылэхэр нэхъ щхьэхуиту 
 игъэпсэуну. ЛъэныкъуитIми 
я зэпэщIэтыныгъэр фоч уэ-
гъуэншэ зауэу илъэс пщIы 
бжыгъэкIэ екIуэкIащ. Дуней-
ми цIыхубэми абы къахуи-
хьар сыт, сыт фIэкIуэдар, 
сыт зылъэмыIэсар? А уп-
щIэхэм я жэуапыр рома-
ным и лIыхъужьхэм я гъусэу 
дэри къыдолъыхъуэ. Баты-
рыр щIалэ Iущу, зэхэщIыкI 
зиIэу ди пащхьэ къоувэ. Абы 
елъагъу, къыщыхъуа хэгъэ-
гум щекIуэкI политикэм сыт 
хуэдиз фIагъ хэмылъми, 
цIыхур фIыщэу илъагъуу зэ-
рыщымытыр, ауэ, апхуэдэ 
ды дэуи, зыхещIэ, Къухьэ-
пIэмкIэ щызэтеува гъащIэм, 
сыт хуэдизу хуиту уимыгъэп-
сэуми, цIыхур щхьэ рыу-
тIыпщ зэрищIыр, и сэфэтым 
иригъэкIынкIэ шынагъуэ 
зэрыщыIэр. А псор зэрегъэ-
захуэ Батырым…

Дауи, романыр къэхутэны-
гъэкъым, абы къыхэкIыу, 
цIыхур дригъэхьэхын пап-
щIэ, Батыр СулътIан и уна-
гъуэ, лэжьыгъэ, гурыщIэ 
ятеухуа сюжетхэри тхыгъэм 
къыхешэ. ЖыпIэнуращи, 
ухы хьэху нэхъ ухилъасэу, 
 кино уеплъ фIэкIа умыщIэу, 
тхыгъэщIэр Къандурым 
екIуу зэригъэпэщащ.

Романым и сюжетхэр 
 хуабжьу зэхэухуэнащ. Зэм 
зы щIыпIэм укъыщыщIедз, 
зэми, зи гугъу ищI Iуэху-

гъуэхэм щхьэусыгъуэ хуэ-
хъуамрэ къежьапIэу яIамрэ 
гурыIуэгъуэ къыпщищIын 
щхьэкIэ, нэгъуэщI щIыпIэ 
уедз. Лъыхъужьхэр уи нэгум 
щIэкIыркъым, дэтхэнэми и 
гурыгъу-гурыщIэхэми за-
дэп щIу, я гуныкъуэгъуэхэр 
ууейм хуэдэу къапщтэу, я 
гурыфIыгъуэхэм гузэгъэ-
гъуэ къуату гъэпсащ.

Къандур Мухьэдин тхыдэ 
зэхэщIыкI зыбгъэдэлъ, къы-
зыхэкIа лъэпкъымрэ абы и 
блэкIамрэ гууз-лыуз яхузиIэ 
тхакIуэщ. ЗэрыжытIащи, 
абы и Iэдакъэ къыщIэкIа, 
тхылъ зыбжанэу зэхэт «Кав-
каз» романым еджауэ къы-
зыхэкIа лъэпкъымкIэ гуп-
сысэхэр зи щхьэм щызэ-
зымыгъэзэхуа, абы къы-
зэринэкIа тхыдэ гъуэгуанэм 
«уз хэзымыха» къэгъуэты-
гъуейщ. Мы романри, абы 
хуэдэу, узыIэпызышэ, тхыдэ 
благъэм куууэ ухэзыгъаплъэ 
тхыгъэщ. Ар зыIэрыхьэу 
еджэнури зэрыхущIемы-
гъуэжынум пцIы хэлъ-         
къым.

Къыхэгъэщын хуейщ «Фо-
кIэщI» романыр тхылъ 
т едзапIэм и проектыщIэм - 
«Тхыгъэ къыхэхахэм я биб-
лиотекэ» жыхуиIэм - хэту ду-
нейм къызэрытехьар. Фигу 
къэдгъэкIыжынщи, нэхъа-
пэкIэ а зэужьым хэту Шин-
кубэ Бэгърат и «ЖылакIэ», 
ШэджыхьэщIэ Хьэмыщэ и 
«ЛъыщIэж», КIэрашэ Тем-
бот и «Шу закъуэ» романхэр, 
«Къэзанокъуэ Жэбагъы», 
«Редадэ», нэгъуэщI тхы-
гъэфI куэди къыдэкIащ. 
ЩIэуп щIэ зиIэ сыт хуэдэ 
тхылъри мащIэущ дунейм 
къызэрытехьэ хабзэр. Къан-
дур Мухьэдин и тхылъри 
аращ: и бжыгъэкIэ мащIэ 
дыдэщ - щитху къудей хъууэ 
аращ. Ар зыIэрызыгъэхьэну 
хуейхэр Котляровхэ Вик-
торрэ Мариерэ я тхылъ ты-
куэным щыщIэупщIэ хъу-
нущ.

УкъызыхэкIа лъэпкъым 
ухуэ лэжьэныр щIыхь зы-
пылъ Iуэхущ. Сыт хуэдэ бгъэ-
дыхьэкIэкIэ абы и тхыдэм 
убгъэдыхьэми, пцIы хыу-
мылъ хьэныр, ар нэгъуэ щI-
хэм фIыуэ егъэлъагъуныр, 
пщIэ хуащIыну къыхуе-      
джэ ныр  нэхъыщхьэхэм  
ящыщщ. РоманыщIэм ди 
тхы дэр зэ рыщхъуэ кIэп-
лъыкIэр, къэт щIэн хуейуэ 
къытпэплъэр куэдыщэ зэры-
хъур хьэкъ тщищIащи, абы и 
лъэныкъуэкIэ Къандур 
Мухьэдини, ар къыдэзыгъэ-
кIа Котляров зэщхьэ гъу-
сэхэми фIыщIэ яхуэфа-
щэщ.

ШУРДЫМ Динэ.

ТекIуахэр  ягъэпажэ

гъэлъэгъуащ полицейм и теплъэр, уэрам-
хэм щыплъыр хабзэхъумэр зэрыфлъа-
гъур. Узыншагъэ быдэ, творческэ  ехъу   лIэ- 
ныгъэхэр адэкIи фиIэну си гуапэщ, - къы-
хигъэщащ министрым.

Апхуэдэуи фIыщIэ яхуищIащ сабийхэр 
гъэсэным егугъу адэ-анэхэм. 

БАХЪСЭН  Азэмэт.

диIэм пщIэ хуэтщIын, тхъумэн хуейуэ.
Псыр езыр-езыру зогугъуж жыпIэну, сыт 

щыгъуи ирилъэсэх и Iуфэ бгъузэ тIэкIур 
 къабзэщ, бэрэтIинагъуэ зэщIэгъэгъар екIуэ-
кIыу Iуту, ауэ къызэплъэкIи -  а къыдаша са-
мэр щылъщ. Ахэр хуэмурэ  Iуащхьэ цIыкIу-
цIыкIуу къызэхонэ,  псы IухьэпIэхэр быр-
къуэшыркъуэ ящIу.

Ди къуажэхэм мыдахэ яхэткъым, дэнэкIи 
бгыщ, псыщ, я зы теплъэгъуэми гукъыдэж 
хэпхыу. Абыхэм ящыщ зым и гупэмкIэ къит 
джабэм и лъагапIэм хуэзэу игъащIэм тетщ 
совет лъэхъэнэ лъандэрэ геодезистхэм            
гъуазэу къагъэсэбэп пкъоищ зэгъэкъуа. 
Иджыблагъэ пкъохэм ящыщ зыр лъэны-
къуабэ хъуащ, абдежым пэмыжыжьэу зи 
щIы кIапэр телъ бэджэндырылажьэхэм я 
зэранкIэ: Iэщхэр хьэсэм хэмыхьэн папщIэ я 
щIы кIапэхэм хуэзэр куууэ иратIэкIащ. Ар 
зыхуэкIуаращи, уэшхыпсыр из  хъум, щIыр 
къигъэуцIынурэ, щIэнгъуазэ IуэхукIэ къа-
гъэсэбэп ухуэныгъэ быдэр пхыхуу хуежьащ. 
Бгыщхьэм къуэ щыдэптIыкI зэрымыхъунур 
пщIэн щхьэкIэ еджагъэшхуэу ущытын хуей-
къым. Апхуэдэ щытыкIэм къежьапIэ хуохъу      
а объектхэм кIэлъыплъын хуейхэм жэуап-
лыныгъэ яхэлъу Iуэхум зэрыбгъэдэмытыжыр. 

ИтIанэ, бжьэпэхэм телъ унагъуэ хадэ, е 
 гъавэ щIапIэ ирехъуи, ахэр гъунапкъэм 
фIыуэ пыIухауэ щытащ, бгыщхьэхэм лъагъуэ 
бгъуфIэхэр, тетIысхьэпIэ гъэувыпIэхэр иIэу. 
Иджы бжыхьхэр гъунэм пэгъунэгъу къащI, 
екIуэкIыпIэ къудейхэр ягъэсейуэ, а  зэщIа-
убыдэ щIы IэгупIэм гъэ мэкъумэшыр къыт-
рахыным хуэдэу. ЩыIэжкъым уэршэрыжу 
дадэхэр бжьэпэхэм тесу щыщытар… Нэ-
хъыбэ цIыхум къаубыдыху, щIыпIэхэри             
нэхъ дохуэх. Хэт ищIэрэ, яхузехьэнум иIэу 
къыщIэкIынщ гъунапкъэ.   

ЖАНХЪУЭТ Зузэ.

«Къуажэхэм псэукIэр 
 щегъэфIэкIуэн» лъэпкъ 
пэхуэщIэм хиубыдэу 
Эльб рус жылэм щаухуэ 
цIыху 300-м ятещIыхьа 
ЩэнхабзэмкIэ унэ.

АБЫ хэтынущ утыку хуит, 
зытIэщIыпIэ-зыхуэпапIэ, 
биб лиотекэ, пшыхьхэмрэ 
зэIу щIэхэмрэ щрагъэ кIуэ-
кIыну пэшышхуэ. Ухуа кIуэ-
хэм пкъыгъуэ нэхъыфI-
хэмрэ нэхъ быдэхэмрэ 
 къагъэсэбэп, бгылъэ щIы-
пIэхэм щIыр нэхъ зэрыщы-
хъейм тещIыхьауэ - балли 
8 мардэр яхуэшэчын хуэ-
дэу. Уардэунэм иIэнущ 
езым и хьэкурэ и ток зэб  -
ры тыкIыпIэ щхьэхуэрэ.

Куэд лъандэрэ къуа-
жэдэсхэр зыпэплъа Щэн-
хабзэмкIэ унэм щылэжьэ-
нущ къэфэным, уэрэд жы-

хьэм и жэрдэмыр зэры-
даIыгъынум шэч къызэры-
тримыхьэр. 

Украинэм 
полицэри

къигъэсэбэпынущ

Зеленский Владимир и 
офисым и унафэкIэ, поли-
цэм и лэжьакIуэхэм я 
зэфIэ кIыр, я къалэнхэр 
гъэ    зэ щIэ ным зэрыхуэщIар 
къыщагъэлъагъуэ къэп-
щытэны гъэ хэм пхымыкI-
хэр дзэм ира  джэнущ. Ап-
хуэдэу цIыху мин 50-м нэб-
лагъэ щыIэну къалъытэ.

И ТЕЛЕГРАМ-каналым а 
Iуэ хум щытепсэлъыхьащ 
 Ук  раи нэм и Радэ Нэхъыщ-
хьэм и депутату щыта Кива 
Илья.

Абы къыхигъэщащ «псор 
и - зэуапIэм» жиIэу, МВД-м 
къы  хилъхьа Iуэхум ипкъ ит-
кIэ, илъэсыщIэр къихьэху-
кIэ, полицэм къыхагъэкIы-
жу, лэжьакIуэ мин 50-м 
 нэб лагъэ фронтым зэра-
гъэкIуэнур. Къызэ ра гъэ лъа-
гъуэмкIэ, ар Украинэм и по-
лицэм хэтхэм я Iыхьэ плIанэ 
мэхъу. 

Украинэдзэхэм я штаб 
 нэхъыщхьэм и лIыкIуэ Се-

лезнёв Владислав шыщ-
хьэуIу мазэм жиIауэ щы-
тащ, законодательствэм зэ-
хъуэкIыныгъэ хамылъхьэуи, 
Украинэм дзэм ираджэну 
илъэс бжыгъэкIэ къикI цIы-
хухъухэр иджыри зэриIэр. 
Апхуэдэ дыдэу, Украинэм 
зыхъумэжыныгъэмкIэ и ми-
нистру щыта Резников 
Алексеи нэхъ ипэкIэ жиIащ 
мобилизацэм епхауэ парла-
ментым игъэбелджыла Iуэ-
хухэр и кIэм нэсу иджыри 
къэралым зэрыщамыгъ э-
зэщIар.

ФокIадэм и 14,
махуэку

1871 гъэм къалъхуащ               
генерал-майор, КъуэкIы-           
пIэ Жы жьэм пащтыхьым                 
щиIа армэм  и командующэу       
щы та Хьэгъундокъуэ 
Едыдж.

1914 гъэм къалъхуащ шэр-
джэс тхакIуэ Хъыту Сай-
дин.

1947 гъэм къалъхуащ хьэ-
ры чэтыщIэ, политик, жыла-
гъуэ лэжьакIуэ цIэрыIуэу 
щыта Дер Станислав.

1950 гъэм къалъхуащ эко-
номикэ щIэныгъэхэмкIэ док-
тор, КъБКъМУ-м и профес-
сор Щоджэн БетIал.

Дунейм и щытыкIэнур:

   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
17 - 23-рэ, жэщым градус 14 
щыхъунущ.

ФокIадэм и 15, 
мэрем

Демократием и дунейпсо 
махуэщ. ООН-м и Ассам-
блее Нэхъыщхьэм къищта 
унафэм ипкъ иткIэ ягъэу-
вауэ, 2007 гъэ лъандэрэ 
ягъэлъапIэ.

Да гъыс тэным щыпсэу 
лъэпкъ хэм я зэкъуэтыны-
гъэм и махуэщ

1932 гъэм Къэбэрдей- 
Балъкъэр къэрал пединсти-
тутыр къызэIуахащ.

2000 гъэм Австралием и 
къалэ Сидней къыщызэIуа-
хащ ХХVII гъэмахуэ Олимп 
Джэгухэр. Алыдж-урым бэ-
нэкIэмкIэ абы чемпион щы-
хъуауэ щытащ Къардэн Му-
рат.

1911 гъэм къалъхуащ фи-
лософие щIэныгъэхэмкIэ 

док тор, профессор, КъБР-м 
щIэныгъэмкIэ щIыхь зиIэ и 
лэжьакIуэ, блэкIа лIэщIы-
гъуэм и 50 гъэхэм «Кабар-
дино-Балкарская правда» 
газетым и редактор нэхъыщ-
хьэу щыта Цавкилов Борис.

1938 гъэм къалъхуащ 
усакIуэ, критик, литературо-
вед, КъБКъУ-м и доцент 
Къэжэр Хьэмид.

1946 гъэм къалъхуащ 
егъэджакIуэ, узэщIакIуэ, зэ-
дзэ кIакIуэ, жылагъуэ лэ-
жьакIуэ Хъуажь Фахъри.

1949 гъэм къалъхуащ шэр-
джэс усакIуэ, журналист 
Пхъэш МуIэед.

УсакIуэ, тхакIуэ, драматург 
Лыкъуэжь Нелли къыщалъ-
хуа махуэщ.

Дунейм и щытыкIэнур

  «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
18-24-рэ, жэщым градус 15 
щыхъунущ.

Куэд щIауэ
зыпэплъа

Iэным, макъамэ Iэмэп-
сымэхэм еуэным, сурэт 
щIы ным щыхуагъасэ кру-
жокхэр. Нэхъапэм яIа щэн-
хабзэмкIэ центрыр щIыпIэ 
администрацэм и унэм 
хэтт, иджы яухуэм  нэхъри 
хуэдитIкIэ нэхъ цIыкIут, 
цIыху  куэ дым ятещIыхьа 
 дау эдап щэхэр щрагъэ кIуэ-
кIыну гугъуу. Шэч хэ мылъу, 
унэщIэм щыгуфIы кIынущ 
Эльбрус къуа жэм щыпсэу 
дэтхэнэ зыри.

Мы зэманым блынхэр 
дращIей, куэд мыщIэу унэм 
и IуплъапIэр къыхагъэ-
кIынурэ унащхьэр тра-
лъхьэнущ. ЩэнхабзэмкIэ 
унэр хьэзыр щыхъунур 2024 
гъэрщ.

Псом нэхърэ нэхъыщ-
хьэр, дунейр уэтI псытI къэ-
мыхъу щIыкIэ, унащхьэр 
телъхьэныращи, ухуакIуэ-
хэр абы йоужьэрэкI, адэкIэ 
лэжьыгъэр псынщIэу кIуэ-
нущ.

ШЭРЭДЖ Дисэ. Дахэм и къуагъым

Егъэджэныгъэ

«Махуэкум» и къыдэкIыгъуэр зыгъэхьэзырар 
ЧЭРИМ  Марианнэщ.

Псэр  зыхьэху  меотхэр

ГъащIэр къыпхуитхыкIыжынукъым
НыбжьыщIэхэм

яхуэгъэза  гулъытэ

Черниговская Татьянэ и 
IэщIагъэкIэ акъылым, щхьэ 
куцIым, гупсысэм я лэ-
жьэкIэр къэзыхутэ щIэны-
гъэрылажьэщ. Санкт-Петер-
бург дэт къэрал универси-
тетым нейропсихологие, 
пси холингвистикэ пред мет-
хэмкIэ щрегъаджэ, тIэуней-
рэ щIэныгъэхэмкIэ док-
торщ: биологиемрэ фило-
логиемкIэ. Илъэс 76-м ит 
цIыхубзым «жьыми щIэми 
докIу» жыхуаIэ хьэл зэры-
дэплъагъум нэмыщI, уемы-
дэIуэнкIэ Iэмал имыIэу, шэ-
рыуэу мэпсалъэ. Зи гугъу 
ищIхэри къыпфIэIуэхун 
 хуей защIэщ. 

«СЭ сызэрегупсысымкIэ, 
щIэныгъэм (наукэм) и къару 
мащIэр къигъэсэбэпурэ, 
Тхьэ шхуэм дунейр зэриухуар 
къыдгуригъаIуэу аращ. Нэ-
хъыбэ пщIэху, дунейр ауэ 
сытми зэрымыщIэкIэ къэу-
нэхуа гуэру зэрыщымытыр 
кIуэ пэтми уи фIэщ нэхъ 
 мэхъу», - жеIэ бзылъхугъэ 
 Iущым. 

Нэхъыбэрэ Черниговскэр 
зытепсэлъыхь Iуэхугъуэщ 
щхьэ куцIыр, акъылыр мы-
хьэнэ зимыIэ къэхъукъащIэ-
хэм, тхылъхэм, узыдэплъей 
мыхъуну цIыхухэм, фIым 
укъы хуезымыджэ фильм хэм 
ящыхъумэн зэрыхуейр. 

«КъыпIэрыхьэу хъуам укъе-
джэ хъунукъым, - жеIэ егъэ-
джакIуэм. - Щхьэ куцIыр 
 кхъузанэкъым, абы къипхъуэ-
тар къыпхуихыжынукъым. 
Ша урмэ зэкIуэкIа пшхамэ, уи 
лъатэр Iэмал гуэркIэ пхуэ-
гъэкъэбзэжынущ. Щхьэ ку-
цIым апхуэдэу епщIэ хъур-
къым, иплъхьар къызэ рип хы-
жын хущхъуэ щыIэкъым. И 
кIуэцIым щхъухьым ещхьу 
псори къонэри, зэрыщыту еу-
цIэпI. КъыфIэрыхьэу хъуар 
абы ивмыкуэ. ЦIыху губзыгъэ 
къыфхэкIыну фыхуеймэ, 
тхылъ къызэрымыкIуэ фе-
джэ, музыкэ къызэрымыкIуэ 
федаIуэ, фильм къызэры мы-
кIуэ феплъ. Гъуэгу тынш къы-
хэвмых. Фи щхьэ куцIым хуэ-
дэ зыми иIэкъым, ар фхъумэ, 
пщIэ хуэфщI, зефхьэ». 

«Еджэн щIыхуейр уделэ 
 нэхърэ, губзыгъэу ущытмэ 
зэ рынэхъыфIым и закъуэ-
къым, - дыщрохьэлIэ нэ-
гъуэщI лекцэм. - Ар армыра-
ми гурыIуэгъуэщ. Уеджэху, уи 
щхьэ куцIыр зыхэпсэукI на-

лъэхэм я лэжьэкIэр ибо-
гъэфIакIуэ, ахэр нэхъ лъэщ, 
нэхъ къарууфIэ уощI. Акъы-
лыр мыхьэнэ зиIэ гуэрым 
егупсысыху, нейронхэр нэхъ 
быдэ мэхъу. Иджыпсту зэ-
дауэ куэд зэхыбох: цIыхум 
акъылыфIагъыр къыдалъху-
рэ хьэмэ зыхилъхьэрэ, жа-
Iэри. Шэч къытедмыхьэжу 
до щIэ: цIыху щэджащэу 
 укъамылъхуамэ, гений уэр-
уэру ухъуфынукъым. Ауэ 
 нэхъ гъэщIэгъуэныр ара-
къым. Гений ущIэхъун акъыл-
рэ зэхэщIыкIрэ къыбдалъ-
хуауэ, ар пIэщIэкIуэдэжынкIи 
зэрыхъунуращ бэлыхьыр. Уи 
адэ-анэр е уи егъэджакIуэхэр 
набдзэгубдзаплъэу щымыт-
мэ, сыт пщIэнур? Си щхьэкIэ, 
егъэджакIуэхэм сигу ящIо-
гъупэ. Псалъэм папщIэ, уи 
классым Моцарт щIэсу къы-
щIокI. Е Пушкин? ЦIы хуш хуэ-
хэм уасэшхуэ щIат къыдалъ-
хуа хэлъэтым. Ахэр адрей 
цIыхухэм ещхькъым, гъэщIэ-
гъуэну щытщ. Дэ псори зы 
жыпхъэм итын хуейуэ къыдо-
лъытэри, абыхэм я хьэл къы-
зэрымыкIуэхэр дигу тедгъэ-
хуэфыркъым». 

Езым и къэпсэлъэгъуэхэр 
интернетым уэру щызэIэпах-
рэ пэт, Черниговскэр жыла-
гъуэ зэпыщIапIэхэм (соцсет-
хэм) я бийщ. КъыкIэлъып-
лъын зимыIэ ныбжьыщIэхэр 
имычэзууэ къаIэрыхьэ щап-
хъэхэм ягъэкIуэду къыщохъу, 
акъылэгъу удэмыхъунуи 
 гугъущ. 

«Уз зэрыцIалэм хуэдэщ а 
интернет зэпыщIапIэхэр. 
Егъэ леяуэ щIалэгъуалэр 
егъэкIуэд, псом хуэмыдэу, 
иджыри гъащIэм и пIалъэр 
зымыгъэунэхуа ныбжьы щIэ-
хэр, - жеIэ Черниговскэм. - 

Дапхуэдэу ахэр зэрыпсэу-
нур? ЦIыху хуэдэ цIыху ухъу -
ну ухуэмеймэ, абы и Iуэхур 
щхьэхуэщ. Жылагъуэ зэ пы-
щIапIэхэр къызэрыунэхурэ, 
тхыгъэ кIыхьхэм къеджэф 
студентхэр кIуэ пэтми нэхъ 
мащIэ мэхъу, Рим щызэфIэу-
ва щэнхабзэр, Грецием къы-
щыхъуа цивилизацэр, а тхы-
дэ хэIэтыкIа къомыр цIыху 
цIыкIум къыщIызэринэкIар 
зэгуэр этикеткэ фIэкIа къе-
мыджэж цIыху къэунэхун па-
пщIэт?» 

Бзэ зыбжанэм ирипсалъэ 
цIыхур адрейхэм зэре фIэ-
кIыр къыхигъэщ зэпытщ 
Черниговскэм. «Зы бзэ нэхъ-
рэ нэхъыбэ зыщIэ цIыхур        
зы бзэ фIэкIа зымыщIэм 
йофIэкI. Акъылым зиужьын 
папщIэ, бзэщIэ зэбгъэ щIэ-
ным щхьэпагъышхуэ хэлъщ. 
Абы и фIы гъэкIэ «Альц-
геймер и узым» (щыгъупщэх 
узыщIым) щыхъума нэхъ 
ухъунущ». 

Иджыри зы чэнджэщ 
щхьэпэ: «ЦIыху куэд я гъа-
щIэр пцIырыпцIым ещхьу 
мэпсэу, иужькIэ къратхы-
кIыжыну загъэхьэзыр нэ-
хъей. ГъащIэм уи анэм и 
ныбэм узэрырищIэу къы щIе-
дзэ, ар зыщывмыгъэгъупщэ. 
А зыращ уиIэнур. ИужькIэ ар 
зэрыпхъуэжын Iэмал къы-
къуэкIыжынукъым». 

Шэч хэлъкъым дэри зи чэн-
джэщ уедаIуэ хъуну апхуэдэ 
нэхъыжьхэр зэрыдиIэм. Ди 
мащIэр ахэр утыкум къи-
зыхьэфхэрщ, абыхэм мы хьэ-
нэ езытыфхэрщ. Ди жагъуэ 
зэрыхъущи, «адыгэ интерне-
тым» зэкIэ зытригъащIэр 
 ауанымрэ гушыIэмрэщ. Зэ-
гъусэу хэкIыпIэ гуэр къыт-
хуэмыгъуэтыну пIэрэ?! 

Унагъуэм, гъэсэныгъэм, игъащIэ лъандэ-
рэ цIыхум къыдекIуэкI псэукIэ хабзэм и 
 мы хьэнэр хъумэным ди къэралми, рес пуб-
ли кэми, акъылрэ гупсысэрэ зиIэ дэтхэнэ 
 зыми пщIэшхуэ хуащI. ИтIани, гъэунэхупIэ 
имыхуахэр зыгъэбэлэрыгъ куэд утыкум 
къы щизэрыхьым деж, иджыри къэс ды-
зытепсэлъыхьыну тфIэемыкIуахэм я гугъу 
дымыщIу щымыхъуж гъунэм и Iуфэм ды-
къыщохутэ. 

«НЫСАШЭ ехьэжьахэм» нэхърэ гулъытэр 
нэхъ зэзышалIэ ди псэукIэм хэткъым жытIэмэ, 
куэд къытпэрыуэну къыщIэкIынкъым. Акъыл-
кIэ убгъэдыхьэмэ, абы и мыхьэнэ пэжыр 
цIыхуитI зэбгъэдэувэу цIыхубэр адэкIэ езы-
гъэфIэкIуэн унагъуэщIэ къызэрыунэхурщ. Ауэ 
зи насып къэкIуэгъуэр и насыпым егупсысы -
ну Iэмал къыхуимыгъэнэным нэсащ хьэ-
гъуэлIыгъуэм къарурэ мылъкуу текIуадэм. 
УнагъуэщIэм щIэгъэкъуэн дыхуэхъуным и 
пIэкIэ, нэчыхь зэпцIагъащIэр щIэкъутэжын 
щхьэусыгъуэхэр дымыгъэбагъуэу пIэрэ жы-
дэзыгъэIэ щапхъэ куэди ди нэгум щIокI. 

Иджыпсту къэрал хабзэкIэ нэчыхьыр зытх 
ЗАГС-м и лэжьакIуэуи, нысашэр езыгъэкIуэкI 
джэгуакIуэуи ущытын хуейкъым нысашэм 
ахъшэшхуэ зэрытекIуадэр къыбгурыIуэн 
 папщIэ. «Кредит нысашэ» псалъэ жагъуэри 
уафэм къехуэхагъэнкъым. ХьэгъуэлIыгъуэ 
сурэтхэм щIат мылъкур зыфIэмащIэу нэ-
чыхьым елъэпэуахэм я хъыбари, кърагъэблэ-
гъэну цIыху бжыгъэм игъэгужьейуэ нысэр 
езыхужьэжахэри, утыкум къипхьэну емыкIу 
нэгъуэщI хъыбархэри дэзу дэлъщ дэтхэнэ 
 къуажи къали. Зи щIалэгъуэм псынщIагъ гуэр 
дэплъагъункIи зэрыхъунум хуэхьэзыру щы-
тыпхъэ нэхъыжь тэмакъкIыхьхэм я пIэкIэ, 
 фIэгъэнапIэ пхуэщIыну щхьэусыгъуэхэм яте-
мыплъэкъукI жьантIэдэсхэри къыдолыж. 
ЦIыху хэтыкIэ тэмакъкIыхькIэ дунейм зи пщIэр 
щызыгъэIуа кавказ лъэпкъхэм убэшэчыныр, 
мащIэкIэ арэзы ухъуныр, мылъкуаблэу ущы-
мытыныр емыкIуу къызыщыхъу жылагъуэ 
къыздрахар дэнэ?! 

ГъэтIылъыпIэ къыдэзымыт бзэм и Iуэхур 
мыбдежми къыхэдмыIуу хъуркъым. Дауэда-
пщэ хэIэтыкIахэр нысашэм нэхъыбэу езы-
щIылIэр къалэшхуэхэм дэс ди лъэпкъэгъу-
хэрщ. Адыгэбзэ зыIурымылъыж абыхэм я 
 нэхъыбэм Iуэхур зэфIэзыхын джэгуакIуэхэр 
кърагъэблагъэ, видеохэмрэ сурэтхэмрэ уз-
рагъэхъуапсэу утыку къралъхьэж, гум зызы-
щимыгъэнщI лъэпкъ фащэри анэдэлъхуб-
зэри тхузэблах. ЗиIэм дежкIэ хъарзынэщи, и 
хьэлэлщ, гуфIэгъуэ кIыхь Тхьэм хуищI. ИтIани, 
Голливудым е тырку сулътIаным и сэрейм 
щытраха фIэкIа умыщIэну зэфIах а хьэ-
гъуэлIыгъуэ хэIэтыкIахэм якIэлъыплъ лэжьа-
кIуэжьым апхуэдэ пхузэфIэмыкIыныр емы -
кIуу къыщохъури, и гъащIэ псор нысашэ уасэ 
зэхуэхьэсыным ехь. Акъыл зэгущкIэ уегуп-
сысми, хабзэр щхьэхуэщ, дауэдапщэр абы 
щатIагъа фащэу аркъудейщ. Лъэпкъым бгъэ-
дэлъ кууагъыр абы къытебгъэлъадэ зыгъэ-
бырыбыкIэ цIуугъэнэм щIыхэбгъэгъуэщэн 
щыIэкъым. 

Зэрыщыту къэдмыщтэми, гупсысэ гуэрым 
дыхуамышэну пIэрэ Шэшэн Республикэм 
иджыблагъэ къыщаIэта, нысашэм ехьэлIа 
унафэхэм? Республикэм и унафэщIымрэ 
 муфтиймрэ зэгурыIуэхэри, лъэпкъым щра-
гъэкIуэкI хьэгъуэлIыгъуэхэм Iыхьэ 14-у зэхэту 
мардэ ткIийхэр хуагъэуващ. ЗэхъуэкIыныгъэм 
щхьэусыгъуэ хуэхъуар нысашэм текIуадэ 
мылъкур куэдыIуэу къызэралъытэрщ. 

1. Уасэм (калым) и инагъым зихъуэжыр-
къым: сом 80000-рэ шэшэн хабзэкIэ абы ды-
щIагъу мэлыр, шейр, саугъэтхэр. 

2. Хъыджэбзым щыгъ бостейр шэшэн хаб-
зэмрэ ислъам динымрэ я мардэм иту щытын 
хуейщ. 

3. Нысашэр унэм щащIми, рестораным 
щрагъэкIуэкIми, шэшэн хабзэр и лъабжьэу 
щытыпхъэщ. Абы емызэгъ фотосессиехэр е 
видео сурэтхэр техыныр, псом хуэмыдэу ахэр 
иужькIэ интернетым къилъхьэжыныр ядэр-
къым. 

4. НысащIэр унэм къыщыщIашкIэ (Iэщ-
хьэубыдыпщIэ) щауэм и благъэхэм я Iэ икIыр 
сом мини 10-м щIигъу хъунукъым. 

5. НысащIэм гъусэ къыхуащI хъунущ цIы-
хубзитI-щы, шэшэн хабзэм тету. 

6. Шэшэн хабзэм тету ирагъэхьыж пхъуантэ 
бжыгъэм зихъуэжыркъым, ауэ емыгъэлеи-
ным хуэсакъыпхъэщ. 

7. Гуащэмрэ тхьэмадэмрэ нысащIэм и ды-
щым щыкIуэкIэ, лъапIэу зыри яхьын хуей-
къым, хабзэкIэ къекIуэкIым фIэкIа. 

8. Гуащэми тхьэмадэми, щыкъу анэми 
 щыкъу адэми тыгъэ лъапIэ хуащIыркъым, ари 
къекIуэкI хабзэм тетыпхъэщ. 

9. НысащIэр япэу и дыщ щашэжкIэ, гуащэ-
тхьэмадэр и гъусэми и мыгъусэми хъунущ, 
зэрышагъащIэхэр абыкIэ зэгурыIуэну хуитщ. 

10. Малъхъэр нысащIэм и дыщ щыкIуэкIэ, 
зы цIыхухъу, тIу е щы ирегъусэ. ЦIыхубзуи зы е 
тIу здашэ хъунущ. ЗэрыщыIэну зэманыр 
езыхэм яубзыху. 

11. Малъхъэм и щыкъум яхуихь тыгъэр сом 
мини 10-м фIэкIын хуейкъым. 

12. Малъхъэм тыгъэ къыщыхуащIкIэ, хъийм 
иремыкI, шэшэн хабзэм трет. 

13. Ислъам диным емызэгъ тыгъэ егъэлея 
псори - налкъутналмэс зэрыс Iэ лъынхэр, 
шубэхэр, унэм зэрыщыIэбэ Iэмэ псымэхэр, 
фэтэрыщIэхэр, машинэхэр, къи нэмыщIхэр - 
хъункIэ Iэмал зимыIэщ. 

14. Зытепсэлъыхьыпхъэ Iуэхухэр Iимамхэм 
зэпкърахыжынущ. 

Гъунэгъухэм дадэвгъэплъей щыжытIэкIэ, 
запэдвгъэщIыж жытIэу къидгъэкIыркъым. 
Ща хузэфIэкIкIэ, сыт ягъэ кIырэ жызыIэни 
щыIэщ. Ауэ уэ пхузэфэкIыр зылъагъу зыху-
зэфIэмыкIым и насыпым гугъэ хебгъэ хы-
жыныр захуагъэ? «Иджыпсту пасэу къашэр-
къым, пасэу дэкIуэркъым» щIыжаIэр унагъуэ 
щаухуапхъэ ныбжьым зихъуэжауэ аракъым, 
щхьэусыгъуэр нысашэр зэрахудэмыхынурщ. 
Пэжщ, беи тхьэмыщкIи игъащIэми щыIащ. 
«ЗимыIэр зэзмыгъэхъуэпсэнумэ, сыт сы щIэ-
лэжьам и мыхьэнэр?» - жызыIи урихьэлIэнущ. 
А гупсысэкIэ пхэнжым пэлъэщыпхъэ акъылри 
зэрымыкIуэдыжам фIым дыщегъэгугъ. 

Адыгэхэм я къежьапIэ хъуа 
лъэпкъхэм язщ Псыжь и Iэгъуэ-
благъэм щыпсэуа меот лъэп къы-
жьыр. Абыхэм я тхыдэм илъэс            
30-м щIигъу тезыгъэкIуэда архео-
лог цIэрыIуэ Красильников Игорь 
къихутауэ щытащ зызэман меот-
хэм защтэу Тэн (Дон) и Iэгъуэбла-
гъэм Iэп хъуэжауэ зэрыщытар. 

ЦIЫХУ куэд щыIэщ ди лъэпкъым 
лъабжьэ хуэхъуа пасэрейхэм я гугъу 
щащIкIэ, а псори къагупсысауэ 
 къафIэщIу, щIэныгъэм тегъэщIапIэ 
быдэ зэрыщиIэм шэчышхуэ къыт-
рахьэу. Илъэсищэ къудей мыхъуу, 
лIэщIыгъуэ пщIы бжыгъэхэр щыб-
лэкIакIэ, тхыдэджхэми къэхута кIуэ-
хэми щыуагъэ зэраIэщIэкIынкIи 
 хъунур гурыIуэгъуэщ. Гурыщхъуэ 
псоми уапхыкIыу, пэжыр мыращ 
жыпIэныр зэрымытыншым нэмы-
щIыж, астрономием, биологием, 
 химием ещхьу, тхыдэ щIэныгъэми 
иджыри къэс ямыгугъа куэд къы-
щызэIуах. 

Плотниковэ Людмилэ Курган об-
ластым щыщщ, тхыдэмкIэ егъэ-
джакIуэщ. Студенту щыщытам, абы 
къыхуихуащ ищхьэкIэ зи гугъу 
щытщIа Красильников Игорь и гъу-
сэу, Бжьэдыгъукъалэ (Краснодар) 
деж къыщызэрагъэпэща архео-
логие экспедицэм хэтыну. 1980 гъэм 
и шыщхьэуIум ирагъэкIуэкIа къэху-
тэныгъэхэр «Лебедь III» зы фIаща 
кхъэлъахэм егъэщIылIат. 

«Хэт хъуну-тIэ а меотхэр?» - упщIэ 
щегъэув Людмилэ фIыкIэ игу къи-
нэжа гъащIэ Iыхьэм щытепсэ лъы-
хьыж тхыгъэм. - Археологхэм зэры-
жаIэмкIэ, ахэр адыгэхэм я адэжьхэ-
ращ, щIыпIэшхуэ яубыду щытауэ, 
мэкъумэшым елэжьхэу. Меотхэм 
гуэдз, гъасэ, хьэ, хугу, губгъуэджэш 
(чечевицэ), чэтэн ягъэкIыу щытащ. 
А псоми я щыхьэт къыщыдгъуэтащ 
къэтIтIахэм. ЩIакхъуэр езыхэм зэ-
рашхым нэмыщI, Боспор пащты-
хьыгъуэм иращэрт. Меотхэм я псэу-
кIэм мыхьэнэшхуэ щиубыдырт Iэщ 
зехуэным. Абыхэм жэм, кхъуэ, мэл, 
бжэн зэрахуэрт, хьэхэри къагъэсэ-
бэпырт. Гулъытэшхуэ хуащIырт абы-
хэм шыми, псом хуэмыдэу зауэм 
хэтыф уанэшхэм. Меот щэнхабзэм 
елэжьа псоми ящIэ мы лъэпкъым 

шыхэр мылъкум пибжу зэрыщытар. 
Псалъэм и хьэтыркIэ, Лебедь III 
кхъэлъахэм шы хьэдэу блым нэс 
къыщIахыжащ, нэхъ кхъэлъахэ бей-
хэм ахэр пщIы бжыгъэм щынэсырт. 
Бдзэжьей ещэнкIи лъэрызехьэт 
 меотхэр. Нобэми Псыжь Iэгъуэбла-
гъэм бдзэжьей лIэужьыгъуэ куэд 
ущрохьэлIэ». 

Людмилэ зэритхымкIэ, меотхэр 
IэпщIэлъапщIэу зэрыщытам и нэ-
щэнэ куэд къагъуэтыжащ. Адрей 
лъэпкъхэм ящIам хыумыгъэгъуэщэ-
ну, мыбыхэм ятIагъуэм кхъуэщы-
ныфIхэр къыхащIыкIырт, гъущIым 
елэжьхэрт, хьэпшып гъэщIэгъуэн 
куэд зэрахьэрт. 

Меотхэм я сату Iуэхур иригъэ-
фIакIуэ зэпытт ахэр Боспор пащ-
тыхьыгъуэм зэрыпэгъунэгъум. «Бос-
пор пащтыхьыгъуэ» хъужыр Кърым 
хытIыгуныкъуэм щыIа алыдж къэ-
ралыгъуэрщ. ЩIым къыщIахыжа 
хьэпшыпхэм хамэ къэралхэм къра-
шахэри яхэту къыщIэкIащ: алыдж 

кхъуэщынхэр, лэч фIыцIэкIэ ла 
 хьэкъущыкъухэр, щэкIхэр, гъуджэ-
хэр.

Ди эрэм ипэкIэ VI - IV лIэщIы-
гъуэхэм меотхэр бейрэ тхьэмыщкIэу 
зэтепщIыкIауэ щытащ, ар кхъэлъа-
хэхэми уи фIэщ ящI. КъэхутакIуэхэм 
зэрыжаIэмкIэ, а лъэхъэнэрщ ахэр 
Боспор пащтыхьыгъуэм щыгуа гъэ-
хьар. 

«Меотхэм я гугъу щищIкIэ, Кра-
сильниковым «Си псэм хуэдэ меот-
хэр» жиIэрейт», - игу къегъэкIыж 
Плотниковэм. А щIэныгъэлIырщ 
япэу мы лъэпкъыжьым тетхыхьын 
щIэзыдзар. Аращи, меотхэм ятеу-
хуауэ нэхъыбэ къэзыщIэну хуейр 
Красильниковым и тхылъхэм хэ-
джыхьыфынущ. 

Меотхэм я тхыдэм зрагъэубгъу 
иджырей археологхэм я къэхутэны-
гъэхэми. Псалъэм папщIэ, Тэн Iу-
фэм деж зыщызыубгъуауэ щыта Та-
наис къалэ-къэралыгъуэм. 

«Ди эрэм ипэкIэ III лIэщIыгъуэм 

щегъэжьауэ, мыбдежым алыджхэм 
я тепщэгъуэм сату щIапIэшхуэ 
щызэфIагъэувауэ щытащ, Танаис и 
цIэу, - щыжеIэ и лекцэхэм я зым 
 Кавказ Ищхъэрэм и щIэныгъэ цент-
рым и щIэныгъэ лэжьакIуэ нэхъыщ-
хьэ, пщIэ зиIэ археолог Гугуев Вла-
димир. - Ди эрэм ипэкIэ япэ лIэ-
щIыгъуэм щытыкIэм зэуэ зехъуэж. 
Танаис и хъуреягъкIэ жылагъуи 10-м 
нэс щIэуэ къотIысэкI. БыдапIэ хуэ-
дэу, цIыху 1000 хуэдиз дэсу. Тэн 
псыежэхым и IуфитIым зыщауб-
гъуат абыхэм. СэмэгумкIэ - къуа-
житI, ижь Iуфэм - къуажий. ЦIыхухэр 
мэкъумэшым елэжьырт, я хадэхэм 
кърахыр Танаис яшэурэ, шагъыркIэ 
е езыхэм ямыгъуэт хьэпшып лъапIэ 
гуэрхэмкIэ къахъуэжырт. Къалэм 
нэхъыбэу дэсыр алыдж сатуущIхэрт, 
ахэр Грецием пыщIат, ауэ нэхъыбэу 
зылъэIэсыр Боспор пащтыхьы-
гъуэрт. Абдеж дыдэм Шылэ гъуэ-
гушхуэ жыхуаIэри ирикIуэрт, къуэ-
кIыпIэм щызекIуэ хьэпшыпхэр щы-
зэблашу. ЩэкI шылэхэр, китай гъу-
джэхэр, дыщэр, дыжьыныр. А 
псэу пIэхэм дэсар нобэ меоткIэ ды-
зэджэхэращ. А лъэпкъыцIэр пасэ -
рей тхыдэджхэм я тхыгъэхэм къы-
хощ, Боспор пащтыхьыгъуэм пыщIа-
уэ зэрыщытари наIуэщ. Меотхэм я 
дзэпщхэр Боспор царствэм и пащ-
тыхьхэм къагъэсэбэпу щытащ. Ар-
дыдэхэм я хъуреягъкIэ щыпсэуащ 
щIыпIэхъуэж лъэпкъхэм хабжэ сар-
матхэр. Меотхэр иберо-кавказыб-
зэкIэ псэлъа лъэпкъхэм хабжэ, ахэр 
нобэрей адыгэхэм, шэрджэсхэм, 
къэбэрдейхэм я къежьапIэщ. Сар-
матхэр зи къежьапIэр ираныбзэм 
ирипсалъэ осетинхэрщ». 

Гугуевыр фIэгъэщIэгъуэну топ-
сэлъыхь я пIэ исыжу къэгъуэгуры -
кIуэ лъэпкъхэм хабжэ меотхэр зэ -
ры мыщIэкIэ ди эрэм ипэкIэ япэ 

 лIэ щIыгъуэм Тэн Iуфэм зэрыIэп-
хъуам. 

«Апхуэдэу куэдрэ къэхъуркъым. 
Жыжьэ Iэпхъуэн зи хабзэр я щIы -
пIэр зыхъуэжрей лъэпкъхэращ. 
 Меотхэр Тэн Ищхъэрэм зэрыIэп-
хъуам политикэ Iуэху гуэр хэлъауэ 
къыщIэкIынущ. Хуэбгъэфащэ зэры-
хъунумкIэ, ахэр Боспор тепщэгъуэм 
щIэбэна лIыщхьэ гуэрым гуэтати, ар 
хилъэфагъэнщ. Арати, Тэн губ-
гъуэхэм Iэпхъуэн хуей хъуащ». 

Адыгэ къэхутакIуэхэми хэлъхьэ-
ныгъэ хъарзынэ хуащIащ меотхэм я 
тхыдэр джыжыным. Урысей псом 
щыцIэрыIуэщ Адыгейм щыщ япэ 
адыгэ археолог Аулъэ Пщымахуэ. 
Абы «меот» псалъэр «мыутхъух», 
«хы мыутхъуэ» мыхьэнэм хуигъа-
кIуэу щытащ, «Меотидэ» цIэр зе-
зыхьэ Азов хым ехьэлIауэ. Аулъэм 
хуэ дэу «Сосрыкъуэ» нартыцIэм и зэ-
хэлъыкIэмрэ и мыхьэнэмрэ гунэсу 
зэпкърызыха куэд щыIэкъым. 

Зызэман Псыжь деж адыгэхэм я 
къежьапIэу къалъытэ меотхэмрэ 
осетинхэм я адэжьу къалъытэ, иран 
лъэпкъ къудамэм щыщ сармат-
хэмрэ «щызэтрихьауэ» щытащ. Сар-
матхэм адрейхэм къахэщу лъэп-
къитI яхэтт: «сиракхэмрэ» «аорсхэм-
рэ». Сиракхэр меотхэм я гъунэгъу 
къыщыхъум, хуэм-хуэмурэ лъэп-
къитIым зэхэшыпсыхьын щIадзащ, 
я зэхуакум мамырыгъэ зэгурыIуэ-
ныгъэ дэлъауи ятхыж. Аулъэм 
зэрыхуигъэфащэмкIэ, «Саусыры-
къуэ» цIэр IыхьитIу зэхэлъщ: «сау» - 
«фIыцIэ», «сырыкъу» - «сирак», нэ-
гъуэщIу жыпIэмэ, «сирак фIыцIэ». А 
мыхьэнэхэр осетиныбзэм иджыри 
щыIупщIщ. Зэдауэшхуэ зращIэкI 
нарт хъыбархэр зэм адыгэхэм ейуэ, 
зэм осетинхэм нэхъыбэ яхъумауэ 
 къащIыфIэщIыр лъэпкъитIыр зэб-
гъурыту, зы щэнхабзэм къызэры хэ-
тэджыкIар армырауэ пIэрэ? 

Газетым къыдит Iэмалым дызды-
нигъэсым хуэдизкIэ тхыдэ напэ-
кIуэцI зыбжанэ къызэтеддзащ. Адэ-
кIэ - щхьэж и гукъыдэжым здыни шэ-
сым къригъэхъулIэхэм дэри дедэIуэ-
ну дыхьэзырщ.

Мы махуэхэм нэрылъагъу дыдэ зэрыхъущи, ди хэкур 
ящыщщ егъэджэныгъэ-гъэсэныгъэ IэнатIэм зегъэу-
жьыным къэрал гулъытэшхуэ щигъуэт щIыналъэхэм. 
БлэкIа илъэси 4-м щIигъум къриубыдэу Урысей Феде-
рацэм и школакIуэ псоми ящыщу мелуанрэ ныкъуэм 
щIэныгъэ зэгъэгъуэтынымкIэ яIэ Iэмалхэр хэпщIыкIыу 
хурагъэфIэкIуащ. Абыхэм я нэхъыбапIэр къуажэ школ-
хэм йокIуалIэ. 

КЪИНЭМЫЩIАУЭ, къэралым щIэуэ щаухуащ школ 900-м 
щIигъу. Абыхэм зыхуей-зыхуэфI псомкIи къыщызэгъэпэ-
щауэ щIэныгъэ щагъуэт школакIуэ мин 540-м нэсым. 
Апхуэдэу блэкIа илъэсым къриубыдэу зэрагъэпэщыжащ 
еджапIэ унэхэу мини 2,5-м нэс. Иджырей мардэхэм хуэкIуэу 
унэлъащIэкIи техникэ пэрытхэмкIи къызэгъэпэща а школ -
хэм фокIадэм и 1-м щIэтIысхьэжащ сабий мелуаным                        
щIигъу. А псори я фIыгъэщ къэрал унафэщIхэм я жэрдэм -
кIэ къыхалъхьауэ дэнэкIи щагъэзащIэ лъэпкъ проектхэмрэ 
федеральнэ программэхэмрэ. 

Гъэ еджэгъуэщIэр апхуэдэу зэпэщу щаублэжа еджапIэхэм 
щIэблэм щIэныгъэ куурэ гъэсэныгъэ екIурэ зэрырагъэ-
гъуэтым  къыдэкIуэу, гулъытэ щыхуащI школакIуэхэр ерыс-
къы пщтыркIэ махуэм зэ пщIэншэу щыгъэшхэным. Ди щIы-
налъэми и егъэджэныгъэ IэнатIэм къыпэщылъ къалэнхэм 
ящыщщ ар. 

Къэбгъэлъагъуэмэ, гъэ еджэгъуэщIэм къриубыдэу Къэ-
бэрдей-Балъкъэрым и  курыт еджапIэхэм я пэщIэдзэ класс-
хэм щIэс цIыкIухэр махуэ къэс зэ пщтыру ягъашхэ. Псори 
зэхэту къапщтэмэ, абыхэм я бжыгъэр мин 51,5-м щIегъу. 
ШколакIуэ нэхъыщIэхэм хуащIэ апхуэдэ Iуэхутхьэбзэр 
пщIэншэщ адэ-анэм я дежкIэ. Ар дэIэпыкъуэгъушхуэ мэхъу 
зи адэ-анэхэр махуэм лажьэ е щытыкIэ гугъум ит уна-
гъуэхэмкIэ. 

ЦIыкIухэм махуэм ирагъэшхыну ерыскъыр зыхуэдэм 
 теухуа хъыбар пщэдджыжь къэс иралъхьэ курыт еджапIэхэм 
я сайтхэм «Горячее питание» фIэщыгъэр зиIэ я напэкIуэ-
цIым. КъинэмыщIауэ, апхуэдэ дыдэ хъыбархэр зэрыт тхы-
лъымпIэ къыфIалъхьэ школ шхапIэхэм я хъыбарегъащIэ 
плIанэпэм. Шхынхэр къызыхащIыкI ерыскъыпхъэхэм я 
 фIагъыр къапщытэ ветеринар кIэлъыплъыныгъэ IэнатIэм и 
IэщIагъэлIхэм. Апхуэдэу ткIийуэ кIэлъоплъ гъэшхэкIхэми. 

«Роспотребнадзор»-м Къэбэрдей-Балъкъэрым щиIэ къу-
дамэм хъыбар къызэрыдигъэщIамкIэ, школакIуэхэр гъэш-
хэным теухуа упщIэ зиIэхэм папщIэ IэнатIэм щаутIыпщащ 
 телефон «пщтыр»: 42-30-31; 42-15-57 (зыгъэпсэхугъуэ 
 махуэхэм - 42-35-74). КъБР-м Гигиенэмрэ эпидемиоло-
гиемкIэ и центрым упсалъэ хъунущ 74-28-71 телефонымкIэ.  
Бахъ сэн щIыналъэм щылэжьэну апхуэдэ телефон 
«пщтырым» и номерщ 8 86634 4-22-35, Прохладнэ щIыпIэм - 
8 86631 2-34-13; Iуащхьэмахуэ районым - 8 86638 4-34-97.               
А телефонхэр лэжьэнущ фокIадэм и 15 пщIондэ. Зи гугъу 
тщIы Iуэхугъуэм теухуауэ абы махуэ къэс упсалъэ хъунущ 
сыхьэти 10-м къыщыщIэдзауэ 16 пщIондэ. 

НыбжьыщIэхэм щIэныгъэфIрэ гъэсэныгъэ тэмэмрэ 
 егъэгъуэтыным къыдэкIуэу, абыхэм я узыншагъэми гулъы-
тэшхуэ зэрыхуащIым и щыхьэтщ къэралпсо мыхьэнэшхуэ 
зрат а лэжьыгъэхэр. 

ТАМБИЙ  Линэ. 

«ЩIалэгъуалэм психологие дэIэпыкъуныгъэ етын» 
къэрал программэм хиубыдэу Къэбэрдей-Балъкъэрым 
къыщызэрагъэпэщащ гуныкъуэгъуэ зиIэхэм пщIэншэу 
чэнджэщ щхьэпэхэр етыным телажьэ центр.

ЦЕНТРЫМ и лэжьакIуэ Хъурей Каринэ дызэрыщигъэ-
гъуэзамкIэ, щIалэгъуалэ жылагъуэ Iуэхур егъэфIэкIуэным 
хуэунэтIауэ Урысейм и щIыналъэ псоми щылэжьэну апхуэ -
дэ IэнатIэхэм я къалэн нэхъыщхьэр пIалъэкIэ щытыкIэ                       
гугъум ихуахэм я гугъуехьыр ящхьэщыхауэ жылагъуэ гъа-
щIэм хэшэжынырщ.

- Дэ Iуэхутхьэбзэ зэмылIэужьыгъуэхэр яхуэтщIэфынущ        
зи ныбжьыр илъэс 14 хъуахэм къыщыщIэдзауэ 35-м нэсхэм. 
Зи дзыхь къыдэзыгъэзхэм щхьэж я гукъеуэ яIэжщ - хэти я 
адэ-анэм, я щхьэгъусэхэм ягурыIуэркъым, хэти зыхэт лэ-
жьакIуэ гупым яхэзагъэркъым, ныбжьэгъум къращIэ щIэщ-
хъур зыхузэмыгъэзахуэхэри къахокI. Абыхэм я гукъеуэхэм, я 
Iуэху еплъыкIэхэм гупсэхуу дыщIэдэIуу сэбэп дазэрыхуэ-
хъуным ди зэфIэкI псори зэретхьэлIэным дыхэтщ, - жиIащ 
абы.

Центрым махуэм хуэзэу цIыхуитхум нэхърэ мынэхъ 
 мащIэм зыхуагъазэ, чэнджэщ лъыхъуэу. Абыхэм зэрыжа-
IэмкIэ, лэжьыгъэхэм къыдэхуэу псалъапIэ щагъуэт тхьэ-
махуэ махуэхэм закъыхуэзыгъазэхэр нэхъыбэ мэхъу. Цент-
рым иIэщ зи IэщIагъэм фIыуэ хэзыщIыкI психологыу щы: 
 ДыщэкI Лаурэ, Бахъсэнокъуэ Данэ, Хъурей Каринэ. Щыми 
университет щIэныгъэ ябгъэдэлъщ. Центрым щылэжьэн 
ипэкIэ Москва я щIэныгъэм щыхагъэхъуащ иджыпсту 
зыпэрыхьа лэжьыгъэм ехьэлIауэ. ДэIэпыкъуэгъу хуэны-
къуэхэм абыхэм телефонкIэ зыпащIи езыхэм зыхуагъазэу 
епсалъи хъунущ.

- Псалъэмакъ щхьэпэхэм къищынэмыщIауэ, ди респуб-
ликэм ит еджапIэхэм щеджэ студентхэми захуэдгъазэу 
 мастер-классхэр ядедгъэкIуэкIыну ди мурадщ. Ди Iуэхут-
хьэбзэр къуажэдэс щIалэгъуалэми зэралъэIэсыным дыхэ-
тынущ, - жиIащ Каринэ.

ПэхуэщIэр 2023 гъэр икIыху ягъэзэщIэнущ. Илъэсым и 
кIэм центрым и лэжьыгъэм кърикIуахэр къапщытэжу, абы 
къызэгъэпэщакIуэхэр арэзы техъуэмэ, пэхуэщIэм пащэ-
нущ. Центрыр къызэгъэпэщынымкIэ Iуэхур даIыгъащ Къэ-
бэрдей-Балъкъэрым ЩIалэгъуалэм я Iуэху хэмкIэ минис-
терствэмрэ КъБР-м и щIалэгъуалэ центрым-рэ.

Центрым и лэжьакIуэхэм запыфщIэ хъунущ мы номе-
рымкIэ: 88003011997.

ХЬЭТУ  Астемыр.

Я  дэIэпыкъуныгъэр
псоми  ялъэIэсынущ

Командэхэр

1. «Родник»
2. «Тэрч»
3. «Искра»
4. «Спартак-Д»
5. «Шагъдий»
6. «Шэрджэс»
7. «Илъэмей»
8. «Кэнжэ»
9. «Акъбащ»
10.  «ЛогоВАЗ»
11. «Малкэ»
12.  «Урыху»
13. «Дохъушыкъуей»
14.  «Псыгуэнсу»
15.  «Иран»

КъБР-м щыIэ
МВД-м къет

ЦIыхум и насыпыр и натIэ иту къи-
гъэщIу, къыхуиухар къыдалъхуу жаIэ. 
Ар пэжу къыщIэкIынщ. Армырамэ са-
бийм ипэIуэкIэ ицIыхункIэ Iэмал зимыIа 
щIэныгъэрэ IэщIагъэрэ бгъэдэлъу, зэ-
фIэкI пыухыкIахэр пкърылъу щхьэ ду-
нейм къытехьэрэ? Абы, ухуей-ухуэмей-
ми, урегъэгупсыс фэдгъэцIыхуну хъы-
джэбз цIыкIур гъуаплъэм ирилажьэу, 
абы тхьэгъу, Iэпщэхъу, пщэрыдзэ къы-
хищIыкIыу, ар зыкIи къемыхьэлъэкIыу, 
дахащэу къехъулIэу щыплъагъукIэ…

ШУРДЫМ Акуандэ илъэсий къудейщ 
зэрыхъур. Ауэ абы инстаграмым напэ-
кIуэцI щхьэхуэ щиIэщ, и IэдакъэщIэкIхэр 
зэ рищIыр щигъэлъагъуэу. ИщIри дахэ 
дыдэ мэхъу, уеблэмэ иджыблагъэ абы гу 
къылъитащ дуней псом щыцIэрыIуэ адыгэ 
дыщэкI Еутых Iэсият. Езы пщащэ цIыкIум 
зэрыжиIэмкIи, абы гулъытэ къызэры-
хуищIар хуабжьу и гуапэщ. 

- Гуащэнэ (апхуэдэущ Акуандэ псори зэ-
реджэр) сытым дежи щэхущ, зэраншу-
къым, къипкI-къилъкъым. И закъуэ къэна-
къэ - пластилиным хьэпшып гуэрхэр къы-
хищIыкIыу, сурэт ищIу, дзапэ уэрэд къри -
шу щысщ. Къыщалъхуа махуэм ирихьэлIэу 
дунейм сыт тыгъэ хуэсщIын жысIэу сы-
гупсысэурэ, пэщэщэну зэрыфIэфIыр къэ-
слъытэри, тхьэгъу, Iэпщэхъу сыт иращIу, 
хьэпшып цIыкIуфэкIурэ Iэдэ-уадэрэ дэлъу 
пхъуантэ къыхуэсщэхуат. Ар абы зыкIэ щы-
гуфIыкIати, махуэ псом къыкIэрымыкIыу 
кIэрысащ. Уеблэмэ, асыхьэту тхьэгъу цIы-
кIухэр зэпищIэри, къыхуэкIуа хьэщIэхэм 
тыгъэу яритыжат. КъыщыгуфIыкIат, сыту 
дахэу пщIа, сыту къохъулIа жаIэурэ. Абы 
игъэгушхуа?! Дихьэхыпэри, нэгъуэщI зы-
гуэрхэри ищIыну яужь ихьащ. Ауэ Гуащэнэ 
Iэмэпсымэхэр ицIыхутэкъым, нэхъапэ-
IуэкIэ зэи илъэгъуатэкъыми, дигъэмэхын 
щIидзащ:  «МыбыкIэ  сыт ящIэр, мыбы 
 дауэ узэрырилажьэр?!» - жиIэурэ. Сэ сщIэ 
мащIэр езгъэлъэгъуащ, ауэ и адэм абы гу 
щылъитэм, псори иригъэцIыхуащ. Абы 
 лъандэрэ зы махуэ къэмынэу хьэпшып 
гуэрхэр ещI. Гумызагъэщи, ищIамкIэ щы-
мыарэзыжыр нэхъыбэщ, ауэ а къехъулIа-
хэр щыхуэбгъэдахэкIэ - лъэтэным хуэдэщ, 
- жеIэ Акуандэ и анэ Жан. 

Сабийм и Iэр лажьэмэ, акъылыр гуп сы-
сэу жаIэ щIэныгъэлIхэм. Акуандэ и адэ-
анэр щыхьэт тохъуэ ар зэрыпэжым: 

- И IэпэхэмкIэ зыгуэр ищIэху, и щхьэри 
мэлажьэ. И щхьэм лэжьэн зэрыщIидзам        
и нэщэнэу,  и  Iэпэхэр нэхъ псынщIэж                    
мэхъу. Ауэрэ и пхъуантэ цIыкIум дэлъ 
кIапсэр иухат… Хьэпшып, техникэ куэд 
диIэт, къутауэ, хыфIэддзэжауэ гуэщым 
щIэлъу. И адэр абыхэм етIысылIэри, гъуап-
лъэм къыхэщIыкIа кIапсэрэ гъущI кIапэу 
пылъыр къапкърихащ, зэрылажьэ Iэна-
щхьэм дэкъац хутригъэбыдащ, Iэдэ, уадэ, 
гъущI зэрызэпагъэж, зэраIуантIэ, зэрахъуэ 
Iэмэпсымэу иIэр къритащ. Абыхэм зэры-
рилажьэри, зэрагъэIэкIуэри иригъэлъэ-
гъуащ. ЗэщIыгъуу интернетым исщ, фэилъ-
хьэгъуэ гуэрхэр къалъыхъуэ, ахэр зэра-
щIымкIэ видео зэхуэмыдэхэм йоплъ. Ауэрэ 
зыгуэр и нэ къыфIэнамэ, ещI. 

ЩыIэщ сабийр Iуэхугъуэ гуэрым дихьэха 
нэужь, зэман дэкIмэ, ар щыIэщIэхуж, 
щыхуэмеиж, нэгъуэщI гуэрым зыщритыж. 
Апхуэдэурэщ цIыхум зэрызигъэунэхужри. 
Ауэ Акуандэ и лэжьыгъэ дахэм нэхъ те-
гушхуэн, игу-и псэр нэхъри хыхьэн папщIэ, 
и адэ Шурдым Мурат инстаграмым напэ-
кIуэцI къыщыхузэIуихауэ, пщащэ цIыкIур 
щылажьэкIэ сурэт, видео трихыурэ, къре-

«Уэчылым»
дзыхь хуищIакъым

Урысей МВД-м и управленэу Налшык 
къа лэм щыIэм 2023 гъэм фокIадэм и 7-м 
зы хуигъэзащ щIыпIэм щыпсэу, илъэс 94-
рэ зи ныбжь цIыхубзым. Абы и деж къэп-
сэлъащ имыцIыхур икIи уэчылу къыж-
риIэри, хъыбар къригъэщIащ и пхъум и 
зэранкIэ  гъуэгу-транспорт зэжьэхэуэ къэ-
хъуауэ. Iуэхур къаугъэншэу зэтрауIэ фIэ-
жын папщIэ абы къыхуигъэлъэгъуащ сом 
мин 200 къыхуигъэкIуэну цIыхум иритыну.

ПЕНСИОНЕР цIыхубзыр арэзы хъуа хуэдэу 
жэуап иритри, хабзэхъумэхэм я деж псэ-
лъащ. Налшык къалэм щыIэ УМВД-м уголов-
нэ къэлъыхъуэныгъэмкIэ и лэжьакIуэхэм а 
махуэ дыдэм яубыдащ ахъшэм къы кIэ лъы-
кIуар. Ар илъэс 19 хъу налшыкдэсщ.

ЩIалэм илэжьамкIэ зиумысыжащ, ахъ-
шэри къыIэщIахыжащ. Яубыдам жиIащ мы 
гъэм шыщхьэуIум и 22-м апхуэдэу къызэри-
гъэпцIар илъэс 74-рэ зи ныбжь налшыкдэс 
цIыхухъур. А махуэм, дзыхь къыхуищIри, цIы-
хухъум курьерым иритащ сом мини 150-рэ, 
гъуэгу-транспорт зэжьэхэуэм хэхуауэ къы ж-
раIа и Iыхьлым теухуа Iуэхур зэфIригъэхыну. 

ЩIалэщIэм теухуа уголовнэ Iуэху къиIэтащ 
Налшык къалэм щыIэ УМВД-м и полицэм и 
IэнатIэ №2-м и следственнэ къудамэм, УФ-м 
и УК-м и 30-нэ статьям и 3-нэ,159-нэ статьям 
и 2-нэ Iыхьэм япкъ иткIэ.

НэхъапэкIи
суд тращIыхьат

Урысей МВД-м и къудамэу Дзэлыкъуэ  
районым щыIэм 2023 гъэм и бадзэуэгъуэм 
зыхуигъэзащ Къэбэрдей-Балъкъэрым 
кIуэцI рыкI хьэлъэзешэ автомашинэр зе-
зыгъакIуэм. 

ЦIЫХУХЪУМ зэрыжиIамкIэ, гъуэгум къыщ-
ригъэтIысхьа имыцIыхум къыхуигъэлъэ-
гъуащ и машинэм гъэсыныпхъэ нэхъ пуду 
иригъэ хъуэнымкIэ къыдэIэпыкъуну. Дзэлы-
къуэ  районым щыIэ гъэсыныпхъэ игъэхъуа-
пIэхэм ящыщ зым техьэри, рулым дэсым и 
машинэ бакым иригъэлъэдащ литри 180-рэ, 
гъусэ къыхуэхъуам, и льготэ картэр къигъэ-
сэбэпу уасэр хуритыну къэзыгъэгугъам Iэ-
щIилъ хьащ сом 9 000. АрщхьэкIэ, ахъшэр 
зэрыIэрыхьэу абы зигъэбзэхащ. 

Къэлъыхъуэныгъэхэр щрагъэкIуэкIым ар 
зэхэзыщIыхьар хабзэхъумэхэм яубзыхуащ. 
Уголовнэ къэлъыхъуэныгъэм и лэжьакIуэхэм 
фокIадэм и 4-м яубыдащ нэхъапэм суд зыт-
ращIыхьа, илъэс 33-рэ хъу, Ставрополь 
крайм щыпсэур икIи пIалъэкIэ щаIыгъ изоля-
торым яшащ. 

Налшык къалэ Мэлба-
хъуэ Тимборэ и цIэр зэри-
хьэу дэт библиотекэм и 
 лъахэхутэ къудамэм зэ-
хыхьэ гукъинэж щекIуэ-
кIащ. Абы тедгъэпсэ лъы-
хьыну, зэIущIэ нэу жьым дэ 
зыхуэдгъэзащ ар къы зэ-
зыгъэпэща икIи езы гъэ-
кIуэ кIа, зи гугъу тщIы къу-
дамэм и лэжьакIуэ нэ-
хъыжь Безыр Ленэ.

- Ленэ, дэ зэрытщIэмкIэ, 
тхылъ хъумапIэм адыгэбзэ-
кIэ щрагъэкIуэкI зэхы хьэ-
хэм я нэхъыбэр зэ хэ зыуб-
лэр  уэращ. Нобэ дызы хэв-
гъэп лъа Iуэхур къызэре ф-
хьэжьа щIыкIэм и гугъу 
къыт хуэпщIамэ арат.

- Адыгэбзэмрэ адыгэ ли-
тературэмрэ фIыуэ зылъа-
гъухэм папщIэ «Гум и макъ» 
зыфIэтща клуб къызэдгъэ-
пэщащ. Си къулыкъур зэрыт 
дэфтэрми ар иратхащ, клу-
бым и «зэхэшакIуэ» цIэр 
сиIэу. 

- Къевгъэблэгъахэр къы-
щы  хэ фхым сытым теф-
щIы хьа, Ленэ?

- Нэхъыбэу къедджахэр 
тха кIуэ, журналист Iэзэу ду-
нейм тета Хьэх Сэфарбий 
къызэригъэпэщауэ щыта 
«Шыхулъагъуэ» литературэ 
зэгухьэныгъэм мы зэма-
ным хэтхэрщ. Ахэр щIэджы-
кIакIуэ ныбжьыщIэхэм яIуд-
гъэщIащи, и къызэгъэпэ-
щы кIэри, и егъэкIуэкIыкIэри 
къыдэхъулIауэ къызолъытэ, 
зэхуэзахэм къазэрыщы-
хъуам тетщIыхьмэ. Лъэны-
къуэхэр зэрыдгъэлъэгъуащ, 
зым жиIэм адрейр щIэ-
дгъэдэIуащ. ТхакIуэхэр, ныб-
жьыщIэхэм я пащхьэ ису, я 
къекIуэкIыкIам, къалэмым 
зэрыдихьэха щIыкIэм теп сэ-
лъыхьащ. Мыдрейхэми тхэ-
ным гу хуэзыщIа гуэрхэри 
къа хэкIащ. 

-  Республикэм Щэн хаб-
зэм  кIэ и министерствэм 
фы зэ ры дэлажьэм ехьэ-
лIауэ сыт къыджепIэнт?

- Илъэс псом тегуэшауэ, 
мазэ къэс тщIэнум теухуауэ 
план диIэщи, абы ипкъ иткIэ 
долажьэ. Абыхэм ящыщ 
зыщ мыбдеж нобэ ще-
кIуэкIар. ЯпэщIыкIэ, длэ-
жьы ну зыхудигугъэм теу-
хуауэ программэ зэхыдо-
гъэувэ. Абы Iуэхум хэзы щIы-
кIыу министерствэм щIэсхэр 
хоплъэжри, «мыр дэщIыв-

Узыгъэгушхуэт

гъужамэ е мыдрейр зэф-
хъуэкIамэ арат» жыхуа Iэр 
хыдогъэхьэжри, лъэныкъуи-
тIри арэзы дыкъэзыщI план 
зэдыдоубзыху. 

- Мыпхуэдэ зэIущIэхэм 
нэ мыщI, иджыри сыт фи 
лэ жьыгъэ?

- Адыгэхэм ди махуэ зэ -
мы лIэужьыгъуэхэм ехьэлIа 
дэфтэрхэр щызэхуэтхьэса 
дапхъэхэр догъэув, еджа-
кIуэ цIыкIухэми, студентхэ-
ми, арыххэу ди деж къы-
щIыхьэхэми зрагъэлъагъу-
фын хуэдэу. ТхылъыщIэ 
къы дэкIхэм ятеухуауи гъэ-
лъэгъуэныгъэхэр щIэх-щIэ-
хыурэ къызыдогъэпэщ. 
 Интернетым къыщызэIутха 
 напэкIуэцIхэми абыхэм  
ятеу хуахэр къы долъхьэ. 

- Курыт еджапIэхэм ящы-
щу нэхъ къывдэлажьэхэр 
дэт хэнэхэра?

- Нэхъыбэрэ ди деж къа-
кIуэхэр Налшык дэт 11-нэ, 13-
нэ школхэм щеджэ цIыкIу-
хэмрэ абыхэм я гъэсакIуэ-
егъэджакIуэхэмрэщ, Къа-
гъырмэс Анетэ, Кълыш 
Алёнэ, Жыкъуэ Соня сымэ я 
зэхэшакIуэу. Мыбыхэм сы-
тым дежи зыкъытхуагъазэ, 
«Дапщэщ иджы дыщызэ хуэ-
сынур?», «Хэт дызыIущIэ-
нур?» жаIэу. Апхуэдэу, нобэ 
зи кIэ диплъа зэIущIэм зы-
кърагъэхьэлIащ къалэм дэт 
5-нэ курыт еджапIэм щIэс-
хэми, педагогикэ кол-
леджым щеджэхэми. Уеб-

лэмэ, университетым ады-
гэб зэмкIэ и къудамэм и сту-
дент зыбжани щыIащ. Дэ 
езым къыддэлажьэхэри 
щIэ  сащ.

- Зэман гъунэгъум сыт фи 
мурад, Ленэ?

- Адыгэхэм я махуэм ире-
дгъэхьэлIэу зэхыхьэ щхьэ-
хуэ фокIадэм и 15-м едгъэ-
кIуэ кIыну ди мурадщ. Абы  
дэ дыщытепсэлъыхьынущ 
лъэп  къым къыхэкIа цIыху 
щэджащэхэу дунейпсо щэн-
хабзэм, щIэныгъэм, гъа-
щIэм и унэтIыныгъэ зэмы-
лIэужьыгъуэхэм хэлъхьэ-
ныгъэ хуэзыщIыфахэм, зи 
цIэр жыжьэ Iуахэм, Iуэры-
Iуатэм деж къыщыщIэдзауэ, 
ди щэнхабзэм, тхыдэм ехьэ-
лIа напэкIуэцIхэм, къимы-
дэкIэ къекIуалIэхэм къа-
гъэув упщIэхэми жэуап етты-
нущ. 

ЕкIуэкIа Iуэхур къазэры-
щы хъуам тедгъэпсэлъы-
хьыну зэхыхьэ нэужьым  
дэ зыхуэдгъэзащ «Шыху-
лъа гъуэ» литературэ зэгу-
хьэныгъэм хэтхэу Къу-
мыкъу Лерэрэ Къанкъул 
Раисэрэ. 

Япэу псалъэ зэттар Тэрч 
къалэ дэс Къумыкъу 
Лерэщ. 

- Мыбы хуэдэ зэIущIэ 
гъэ щIэ гъуэн дыхэтын па-
пщIэ, Мэлбахъуэ Тимборэ и 
цIэр зезыхьэ тхылъ хъума-
пIэм драгъэблэгъащ. Шко-
лакIуэ цIыкIухэм, студент-

хэм ды Iуа гъэщIащ, тхэным 
бгъэды хьэкIэу хэтлъагъуэ-
хэм, зы щIы дедгъэхьэхам и 
щхьэу сыгъуэм, нэгъуэщI 
абы хуэдэхэми дытрагъэ-
псэ лъы хьащ, щызэIущIа-
хэр  ды  зэрагъэцIыхуащ. 
Ахэр уи щхьэкIэ къызэры-
пщыхъуам теухуауэ пса-
лъитI-щы  къы джепIамэ, ди 
гуапэт, Лерэ.

- ЗэрекIуэкIар хуабжьу 
Iуэху фIу къэслъытащ сэри. 
Ди адыгэбзэ дахэм, IэфIым 
дихьэххэр мымащIэу зэры-
диIэм дыщымыгуфIы кIы-
ныр Iэмал зимыIэщ. АтIэми, 
уи бзэр пщIэжмэ, хамэбзэ 
псалъэхэмкIи уи гупсысэр 
нэхъ куууэ къыпхуэIуэтэну 
къысщохъу. Нобэ дызыхуэ-
за, анэдэлъхубзэм ирип сэ-
лъэф ныбжьыщIэхэм хуаб-
жьу сащыгуфIыкIащ. Сахуо-
хъуапсэ адыгэбзэр яIу-
рылърэ я щыIэкIэ-псэу кIэ ри 
дахэу илъэс бжыгъэ куэд 
 къагъэщIэну. Сыкъапщтэ-
мэ, си быным я быныжым 
адыгэбзэр къызэращтэным 
сыхущIэкъу зэпытщ, «Нур» 
журнал цIыкIури яхутез-
дзауэ къытхуокIуэ. 

АрщхьэкIэ, си жагъуэ        
мэхъу, цIыху зэхыхьэ, сабий 
зэхыхьэ хъуа иужькIэ, зэ-
рырагъэкIуэкIри, и нэхъы-
бэр зэрыщыпсалъэри уры-
сыбзэу зэрыщытыр. Дызы -
гъэпIейтейщ, я адэ-анэр 
дэнэ къэна, я анэшхуэ-
адэш хуэхэри сабийхэм 

урысыбзэкIэ зэрепсалъэр. 
Апхуэдэхэм соупщI: «Фхуэ-
мы гъэшэрыуэ хамэбзэкIэ 
фепсалъэ нэхърэ фи анэ-
дэлъхубзэкIэ фадэуэршэр-
мэ нэхъыфIкъэ?» - жы-
зоIэри. Я жэуапыр си гум сэ 
къыхаIум хуэдэщ: «Сыт, 
атIэ, абы щхьэкIэ къэхъу-
нур?». АтIэми, къэхъур нэ-
рылъагъущ - адыгэбзэм и 
къарур ягъэкIуэщI. А къы-
хэдгъэщам пэщIэувэу, мы 
дыздэщыIам лэжьыгъэ тэ-
мэм ирагъэкIуэкIыу си щхьэ-
кIэ къызолъытэ. Мыпхуэдэ 
зэ хыхьэхэр дяпэкIи ира-
гъэкIуэкIыфыну сахуохъуа-
хъуэ!

АдэкIэ дэ зыхудогъазэ 
хьэ рычэтыщIэ, жылагъуэ 
лэ жьакIуэ, усакIуэ Къан-
къул Рае:

- Зэхыхьэр къызэрыпщы-
хъуам, и егъэкIуэкIыкIэм 
дяпэкIи сыт халъхьарэт ху-
жыпIэн?

- СыщыгуфIыкIащ я зэ хэ-
шэ кIэм. НыбжьыщIэхэмрэ 
нэхъ цIыкIуIуэхэмрэ нэ-
хъыбэжу кърезгъэшэлIэнут, 
къуажэхэм къыдашхэри яхэ-
ту. Нобэ зэращIам ещхьу, 
еджапIэ нэхъыщхьэм щIэс-
хэри къыхашэу. Егъэ кIуэ-
кIыкIэр нэхъ шэщIауэ, 
 къыщаIэт Iуэхухэр нэхъ 
убзы хуауэ щытын папщIэ, 
ирагъэблагъэхэм зы хуа-
гъэхьэ зырауэ, ныбжьы щIэ-
хэри нэхъ хузэщIэгъэуIуауэ 
щытыпхъэщ. Адыгэбзэм 
езы ныбжьыщIэхэр зэрыху-
щытыр, ар нэхъыфIу зрагъэ-
щIэн папщIэ, зыхущыщIэу 
къалъытэхэр къегъэIуэтэн 
хуейщ. 

- Езы цIыкIухэми упщIэ 
гуэр хэр ягъэхьэзырауэ, 
зы хуей-зыхуэныкъуэхэм 
хуэгъэзауи? 

- СощIэж, сыщыцIыкIум, 
гъуджэм сыбгъэдэсу зэры-
зысщIу щытахэр, «Адыгэ 
псалъэ» газетым сызэ-
реджэфым сыкIэлъыплъы-
жу. Сыхуейт, тхылъ хъума-
пIэм кърашалIэ сабийхэм 
Iуэхум теухуауэ губзыгъагъэ 
гуэр яIущIахэм къызэрытпа-
хыфынур я напщIэ телъыну, 
дэри абы дытелэжьэну, бзэм 
и IэфIыр захедгъэщIэным 
теу хуауэ нэхъапэм ды-
зыхущыщIахэри мыбы хэм 
яхэтлъхьэну… 

Епсэлъар
КЪУМАХУЭ  Аслъэнщ.

гъужамэ е мыдрейр зэф- лэмэ университетым ады- хэм дыIуагъэщIащ тхэным

Урысей МВД-м Дзэлыкъуэ районым щиIэ 
къудамэм уголовнэ Iуэху къиIэтащ УФ-м и 
Уголовнэ кодексым и 159-нэ статьям и 2-нэ 
Iыхьэм ипкъ иткIэ. 

Сом мин 429-рэ
IэщIагъэкIащ

Урысей МВД-м Iуащхьэмахуэ районым 
щиIэ къудамэм 2023 гъэм фокIадэм и 5-м 
зыхуигъэзащ илъэс 54-рэ зи ныбжь, 
щIыпIэм щыпсэу цIыхубзым. Абы жиIащ 
мы гъэм шыщхьэуIум и 17 - 23-хэм къриу-
быдэу и деж банкым шынагъуэншагъэмкIэ 
и къулыкъум и лэжьакIуэу зыкъэзыгъэлъэ-
гъуар къызэрыпсэлъар. Япэу къы щып-
сэлъам цIыхухъум къыжриIащ зыгуэрым 
абы и цIэкIэ щIыхуэ къыIихыну зэрыхэ-
тыр икIи ар къимыгъэхъун папщIэ, езы 
цIыхубзым кредитыр иригъэтхыу, ахъшэр 
«шынагъуэншэ» счётым ирилъхьэн хуейуэ. 
Апхуэдэ банкир нэпцIым епсалъэурэ, 
къыжриIэр игъэзащIэурэ, цIыхубзым 
гъэп цIакIуэхэм къыхуагъэлъэгъуа счётхэм 
терминалхэмкIэ игъэкIуащ сом 429 000-рэ. 

КЪЭПСЭЛЪАМ телефоныр къытримыхыж 
щыхъум, цIыхубзым къыгурыIуащ къызэра-
гъэпцIар. 

Урысей МВД-м и къудамэу Iуащхьэмахуэ 
районым щыIэм и Следственнэ IэнатIэм уго-
ловнэ Iуэху къиIэтащ. 

 

НаркотикхэкI грамм 70 
къытрахащ 

КъБР-м щыIэ МВД-м Наркотикхэр зэ-
рызэрагъакIуэм кIэлъыплъынымкIэ и уп-
равленэм и лэжьакIуэхэм къэлъы хъуэ-
ныгъэхэр ирагъэкIуэкIыу, Налшык 
 Къуэ ныкъуейм и цIэр зезыхьэ уэрамым 
щаубыдащ илъэс 35-рэ хъу, Прохладнэ 
 къалэм щыпсэу цIыхубзыр. Ар къыща-
щым къытрахащ хьэжа пкъыгъуэхэмкIэ 
гъэнщIа зэкIуэцIышыхьауэ 104-рэ зэрылъ 
полимер пакет. 

ЯУБЫДАМ зэрыжиIамкIэ, абыхэм якIуэ-
цIылът «метадон», «героин» наркотикхэкIхэр. 
Ахэр зыIэригъэхьат интернеткIэ, адэкIэ, щэху 
гъэтIылъыпIэхэр къигъэсэбэпурэ, Налшык 
щригъэкIын мурад иIэу.

 ЦIыхубзым Къуэныкъуейм и цIэр зезыхьэ 
уэрамым щаригъэлъэгъуащ апхуэдэ пкъы-
гъуэ зэрылъ зэкIуэцIышыхьауэ 135-рэ къы-
щигъэна гъэтIылъыпIэ щэхуу 3. 

Экспертизэм къызэрилъытамкIэ, зэкIуэ-
цIышыхьауэ 185-м ярылът «метадон» грамм 
49,69-рэ, 54-м - «героин» грамм 18,76-рэ.

Урысей МВД-м Налшык къалэм щиIэ уп-
равленэм и Следственнэ къудамэм уголов-
нэ Iуэху къиIэтащ УФ-м и УК-м 30-нэ статьям 
и 3-нэ Iыхьэм, 228.1-нэ статьям и 4-нэ Iыхьэм 
и «г» пунктым япкъ иткIэ.

УЭРДОКЪУЭ Женя.

Акуандэ и дыщэ пхъуантэ

гъэувэ. Уеблэмэ, абыхэм кIэщIатхэнум 
зэщIыгъуу йогупсыс. 

- Сэ си щхьэкIэ сфIэфIыщэтэкъым абы 
фIэкIа ныбжь зимыIэм инстаграмым на-
пэкIуэцI къызэрыщыхузэIуихар. Абы ди-
хьэхыу, интернетым къинэжыну къыс-
щыхъурт. Ауэ дыкъыпекIуэкIащ а гукъеуэм 
- телефон иIэххэкъым! - мэгуфIэ Жан. -   
КъикIынури сщIэркъым, ауэ, деплъынщ. 
Дауэ мыхъуами, лей хъунукъым ар. И адэр 
щыдэсхэм деж Гуащэнэ нэхъ тегушхуауэ 
мэлажьэ, сыту жыпIэмэ, къыгурымыIуэ 
псори къыгуригъэIуэнущ, зэрылэжьэну Iэ-
мал зыбжанэ къригъэлъагъунущ. Ар щы-
щIэмысхэм деж езы хъыджэбз цIыкIур 
ноут букым бгъэдотIысхьэри, езыр-езыру 
мэлъыхъуэ. Зылъыхъуэхэри пасэрейм, 
лъэ хъэнэжьым ящIу щыта хьэпшыпхэрщ. 
Сэ къызэрызгурыIуэмкIэ, Гуащэнэ хэкуп-
сэщ, лъэпкъ хьэпшыпхэмрэ дыщэ-ды-
жьынхэкIхэмрэ къигъэщIэрэщIэжыну къе-
ныкъуэкъуу аращ. Игу ирихьын къигъуэт-
мэ, япэщIыкIэ абы и сурэт ещI, иужькIэ     
гъуаплъэм къыхещIыкIыж. Уеблэмэ, лъэ-
щапIэ щхьэхуэ хуэтщIауэ, гуэщым що-
лажьэ. «Мыхэр пщэрэ?» - жаIэу зыгуэрхэр 
къеупщIати, абыкIэ мэгупсысэ, алъандэрэ 
ищIахэр егъэтIыгъуэ. КIэщIу жыпIэмэ, ди-
хьэхыпауэ гурэ псэкIэ кIэрыпщIащ, адэкIэ 
зэрыхъунур хэт ищIэрэ. Мыхэр пщэмэ, 
къыщIэкIымкIэ сыт пщIэнур жысIэри се-
упщIати, иджыри сызэрылэжьэну Iэмэп-
сымэхэмрэ хьэпшыпхэмрэ къэсщэхунущ 
жиIащ… 

Ин ухъумэ сыт ухъуну ухуей жыпIэрэ 
уеупщIмэ, Акуандэ дыщэкIыу фIэкIа зилъа-
гъуркъым. Ин жыIэ - цIыкIу Iуатэ жыхуиIэ-
ращи, и адэ-анэм ядилъэгъуауэ мардэу 
Акуандэ пщыхьэщхьэ къэс нэху къекIмэ 
илэжьыну псори еубзыху, зэхетхыкI. Иуб-
зыхуамрэ итхамрэ зэрытетыным яужь  
итщ, зэфIигъэкIахэр иретхъыкIыж, ахъшэ 
дапщэ иIэми ебж, етх. 

Ин хъууэ цIыкIу хъужа нэхъей, жаIэ 
апхуэдэхэм щхьэкIэ. Быдэу си фIэщ мэхъу 
Шурдым Акуандэ и цIэр ину зэрыIунури, 
абы и хъыбарыфI зэгуэр зэрызэхэтхынури. 
Дауэ мыхъуами, лъэпкъым къыдэгъуэ-
гурыкIуа IэщIагъэ дахэм итхьэкъуащи, ар 
зэи лъэужьыншэ мыхъун Iуэхущ. 

ФЫРЭ Анфисэ. 

Псынэдахэ гъунэгъухэм ящысхьакъым
Къэбэрдей-Балъкъэрым 

футболымкIэ и гъэмахуэ 
чемпионатым и гуп нэ-
хъыщ хьэм зи чэзу зэIущIэ-
хэр ще кIуэкIащ. Ахэр зэ-
ры зэ дэ джэгуам кърикIуа 
бжыгъэхэм уахэплъэ мэ, 
псом япэу нэм къы фIэнэр 
Дзэлыкъуэ куейм щыщ ко-
мандитIым - Псынэдахэ и 
«Родник» япэ увыпIэр 
зыIыгъымрэ еп щыкIу-
занэу щыт, Малкэ къуа жэм 
и цIэджэгъу гупым рэ   къа-
гъэлъэгъуарщ.

ГЪЭЩIЭГЪУЭН куэд ди 
нэгу щIагъэкI республикэм и 
гуп пашэм щыджэгухэм. 
Абы и лъэ ныкъуэкIэ иужь 
зэIущIэхэм къыхэжаныкIа, 
бжьы пэр зыIыгъ псынэда-

хэдэсхэм бжыгъэшхуэкIэ, 
14:2-уэ, «Малкэр» ха-
гъэщIащ. Абы и мызакъуэу, 
«Родник»-м  нэхърэ топ нэ-
хъыбэ хьэрхуэ рэгъухэм я   
гъуэм дэзыгъэкIа хэткъым  
чемпионатым - джэгугъуэ  
22-м къриубыдэу 98-рэ. Зи 
гъуэр нэхъ быдэу зы хъумэр 
етIуанэ увыпIэм щыт «Тэр-
чырщ» - топ 18-щ худагъэ-
кIар. ЗэкIэ «Род ник»-м те-
кIуэ ныгъэу 20 иIэу, зыри 
къытемыкIуауэ, екIурэ-
ещхьу мэджэгу.

Гъуащхьауэхэм я зэпеуэм 
япэ щытщ Бэлагъы Рус-
ланрэ («Шагъдий») Бэчбо 
 Муратрэ (Родник). ТIуми 
 хьэрхуэрэгъухэм я гъуэм топ 
24-рэ дагъэкIащ.

Щыгъуазэ фыхуэтщIынщ 

адрей командэхэр зэрызэ-
дэджэгуам кърикIуа бжы-
гъэхэм: «Шагъдий» (Зеи-
къуэ) - «Искра» (Алътуд) - 
3:3, «Кэнжэ» - «Урыху» 
(Урыху) - 5:3, «Дохъушы-
къуей» (Старэ Шэрэдж) - 
«ЛогоВАЗ» (Бабугент) - 4:1, 
«Псыгуэнсу» (Псыгуэнсу) - 
«Ислъэмей» (Ислъэмей) - 
4:4, «Спартак-Д» (Налшык) - 
«Тэрч» (Тэрч) - 0:3, «Шэр-
джэс» (Шэджэм) - «Акъ-
бащ» (Акъбащ Ищхъэрэ) - 
2:0.

Бахъсэн и «Имран»-р 
чемпионатым зэрыхэмы-
тыжым къыхэкIыу, хабзэм 
къызэригъэувым тету, зы-
дэджэгун  хуея «Искра»-м 
3:0-уэ къыхигъэнауэ къа-
лъытащ. Къы кIэ лъыкIуэу 

Къэбэрдей-Балъкъэрым Мэкъумэш хозяйствэмкIэ и 
министерствэм къызэритамкIэ, 2023 гъэм и япэ ма-
зиблым къриубыдэу республикэм ерыскъы къыщIэзы-
гъэкI, ерыскъыхэкIхэм елэжь и IуэхущIапIэхэм про-
мышленнэ производствэмкIэ индексыр ерыскъымкIэ 
проценти 102-рэ, псыхэкIэхэмкIэ проценти 119,1-рэ щы-
хъуащ.

КIЭЩIУ жыпIэмэ, иджыпсту щыIэ бжыгъэхэмрэ нэгъабэ            
и иджы хуэдэ зэманым щыIахэмрэ зэхуэбгъадэмэ, тхъу-
цIынэу къыщIагъэкIар процент 11,8-кIэ, шатэр - процент 30-
кIэ, шхухэкIыр - процент 29-кIэ, кхъуейр - проценти 10-кIэ, 
кхъуейлъалъэр - процент 27,6-кIэ нэхъыбэщ.

 Минерал псыуэ къыщIагъэкIам и куэдагъым процент 18-
кIэ хагъэхъуащ, псыIэфIыр - проценти 7,7-кIэ, сырэр - про-
цент 30,7-кIэ.

 ХЬЭЩЫКЪУЕЙ Олег.

Ерыскъы

КъыщIагъэкIым хохъуэ

IэщIагъэ

зыдэджэгун хуея «Уры ху-
ми» апхуэдэу къыхи-
гъэщIауэ къалъытэнущ.

ДызыхуэкIуэ щэбэт, тхьэ-
махуэ зыгъэпсэхугъуэхэм 
зэдэ джэгунущ «Малкэ» - 

«Псыгуэнсу», «Ислъэмей» - 
«Шагъдий», «ЛогоВАЗ» - 
«Шэрджэс», «Искра» - «До-
хъушыкъуей», «Акъбащ» - 
«Тэрч» командэхэр.

 ШАФИЙ  Аслъэн.

Футбол

 Зэхыхьэхэр

гъэувэ Уеблэмэ абыхэм кIэщIатхэнум


